
	“УЛСЫН ХЭВЛЭЛИЙН ГАЗАР” Улаанбаатар хотноо 1979 онд хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ОРШИЛ

	 

	Эрт дээр цагаас дэлхий дахины олон орон өөр өөрийн улс төрийн бэлгэдлийн зүйлстэй байлаа. Бэлгэдэлтэй холбогдсон домог үлгэр ч их ярьдаг байжээ. Хүн төрөлхтний түүхнээ улс байгуулж явсан ард түмний төрийн бэлгэдэл болгож ирсэн үндсэн зүйлс нь газар газрын үндэсний өвөрмөц онцлог, зан суртахуун, ёс заншлыг тусгаж ирсний дээр нийт хүн төрөлхтний нийтлэг шинж чанартай зүйл нэлээд байв. Бэлгэдлийн зүйлсийн бүрэлдэхүүнд улс гүрний нэр, туг далбаа, сүлд тэмдэг, төрийн дуулал, үндэсний баяр наадам, төрийн дээд шагнал, үндэсний мөнгөн тэмдэгт, нийслэл хот зэрэг багтах бөгөөд түүнийг тэр улсын хуулийн дагуу албан ёсоор тогтоож, улсын дотоодод хамгийн дээд зүйл болгон хүндлэн хэрэглэж, олон улсын хэмжээнд баримталдаг ажээ. Тийм ч дээрээс олон улсын чанартай арга хэмжээнд тухайн улсыг туг сүлд нь төлөөлөн мандаж, төрийн дуулал нь эгшиглэдэг. Түүнчлэн үндэсний баяр наадам, нийслэл хот зэрэг нь тэр улсын онцгой эрхэмлэн хүндлэх зүйлийн нэгэн болдог. Мөн олон улсын арилжаа гүйлгээнд мөнгөн тэмдэгт нь дэлхийн алтны үнэ тэнцэтгэгч болон хэрэглэгдэх бөгөөд хүний ажил үйлсийг үнэлэх үнэлэлтийн тэмдэг нь төрийн дээд шагнал-одон тэмдэг болж явдаг.

	Ийнхүү хүн төрөлхтний нийтлэгийн нэгэн гол ялгараа болсон улс иргэнийг төлөөлөх онцгой тэмдэг нь орчин үед дэлхий дахинаа тусгаар эрхт улс бүрийд тогтсон бэлгэдэл болж байна. Түүний нэгэн адил манай улсын бэлгэдэл бас байх тул тэдгээрийн гарал үүсэл, учир утгыг энэ дэвтэрт өгүүлэхийг зорьсон билээ. Энэ учраас монголын бэлгэдлийн холбогдолтой түүхэн бичгийн сурвалж, угсаатны зүй, урлаг судлалын хэрэглэгдэхүүнийг хэрээр судлан, нэгтгэж, товчоор хураан найруулж уншигч танаа толилуулж байна.

	 

	Зохиогч


СҮЛДЭН ДЭЭРХ БИЧИГ

	Энэ ертөнцийн олон улсын төрийн эрхэм нэгэн бэлгэдэл нь улсын сүлд нь билээ. Төрийн сүлд нь тэр орныхоо хөгжлийн онцлогийг тусгасан бэлгэдлийн зураг, улсын нэрийн бичиг тэргүүтнээс бүтдэг. Манай улсын сүлдэнд бас тийм зураг, бичиг бий. Тэр нь мөн л гүн гүнзгий утгатай билээ. Тус улсын сүлднээ бүхий «БНМАУ» гэсэн үсгийг монгол хүн «Бүгд Найрамдах Монгол Ард Улс» хэмээн унших бөгөөд дэлхийн бусад иргэн өөр өөрийн хэлээр орчуулан хэлэлцэхийн дээр эдүгээ үед олон улс даяар ихэд түгсэн нэр нь «МНР» (Монгольская Народная Республика), «МПР» (Монголиан пийплз репаблик) гэсэн үг болно. Тэгэхдээ энэ улсыг яагаад ингэж нэрлэсэн юм бэ? гэдэг асуулт олонтоо гардаг. Түүнийг хариулахын тул мөнөөх сүлдэн дээрх бичгийг нэг бүрчлэн авч үзэх хэрэгтэй болно. Сүлднээ бичсэн эдгээр үсгээс эх адгийн хоёр үсэг «М», «У» гэдэг хамгийн эрт цагийн улсын нэрийг төлөөлсөн үсэг ажээ. Өөрөөр хэлбэл, манай улсын нэрд орсон нэн эртний үг нь «Монгол улс» гэсэн үг болохын дээр түүнээс «улс» гэдэг бүр ч дээр цагийнх аж. Түүний учрыг тайлбарлавал, орчин үеийн монголчуудын өвөг дээдэс нь «монгол» гэж нэрлэгдэхээсээ өмнө улс байгуулж явжээ. Тэрхүү эртний улсын эхнийх нь одоогоос 2000 жилийн өмнө, МЭӨ III— МЭ I зууны үед Төв Азид анхны улс төрийг байгуулж явсан монгол удмын Хүннү нар юм. Хүннү улсын нутгийн хил нь өрнө зүг Туркестаны хот улсууд, зүүн зүг Дорнод Ху аймгийн сууж байсан Ляо голын газар, өмнө зүг түмэн газрын цагаан хэрэм, умар зүг Байгал нуур хүрч байжээ. Хүннү улсаас хойш олон аймаг угсаатан өөр өөрийн нэрээр нэрийдсэн улс гүрнийг монгол газар байгуулжээ.

	МЭ II— IV зууны үес Хүннү нарын халааг тэдний удмын Сяньби (Шивэй) нар авч, IV— VI зууны цагт мөн Сяньбийн удмын Жужан нар залгаж явсаар, тэдний буурах цагт VII— X зууны үед түрэг угсаатан (Түрэг, Уйгур, Хиргис нар)-ын төр тогтож, X зууны үед монгол угсааны аймгууд ахин сэргэж, X— XII зуунд Кидан улсыг байгуулан, XIII зууны эхээр Монгол нэртэй улсын төр манджээ. XII— XIV зууны Монголын их гүрэн нь XV— XVII зууны үед олон бага хаадын улс болж явсаар, XVII зууны эцсээр Манжийн дарлалд оржээ. XX зууны эхээр 1911 онд Ар монгол тусгаар тогтнолоо олж, Богд Хаант Монгол улс буй болж, улмаар агуу их Октябрын социалист хувьсгалын нөлөөгөөр 1921 оны ардын хувьсгал ялснаар Монгол Ард Улс тогтнон, 1924 оноос Бүгд Найрамдах Монгол Ард Улс хэмээгдэх болжээ. Ийнхүү монгол газар мандсан олон улс нь өөр өөр нэртэй байж «Монгол» хэмээх нэр нь харьцангуй хожуу хэрэглэгдсэн авч, улс төр болж явсан нь эрт цаг тул «улс» гэдэг үгийг монгол улсын нэрд орсон хамгийн эртний үг гэж болох байна. Ийнхүү «ураг элгэн», «хүмүүс» гэсэн утгатай энэ үг улс гүрнийг төлөөлсөн нэр болсон нь хоёр мянган жилийн тэртээ үед холбогдох ажээ. Тэгэхдээ энэ нэр томьёо нь хожимдоо өргөн явцуу олон утгатай болсон боловч «улс төр» гэсэн үндсэн утгаа хадгалсаар манай улсын нэрнээ багтжээ.

	Энэхүү «улс» хэмээх үгийн дараа монгол улсын нэрд орсон үг нь «монгол» гэдэг нэр юм. Монгол газар олон янзын нэрээр төр улс байгуулж явсан эртний аймгуудын хойч үе нь XIII зууны үед «монгол» хэмээх ерөнхий нэрийн дор нэгдэж, хүчирхэг улс гүрнийг байгуулжээ. Тэр цагт монголд байсан олон улс аймгийн дотроос Онон, Хэрлэн, Туулаар нутаглаж байсан язгуурын монгол аймгууд нь нийт монгол угсаатны гол мөхлөг нь болж, тэдний дундаас «Хамаг Монгол» хэмээх аймгийн нэр монголчуудын нийтлэг нэр болсон байна. Сурвалж бичгийн мэдээгээр монгол гэдэг үгийн эртний хэлбэр болох «мэнгү» хэмээх нэр нь нэлээд дээр цаг манай тооллын 1 мянган жилийн тэртээгээс дурдагдах авч, чухамхүү монгол газрын улс гүрний нэр болсон нь нэлээд хожуу XIII зууны үеэс болно. Ингээд XIII зуунаас хойш умар зүг Байгал нуураас, өмнө зүг Түмэн газрын их цагаан хэрэм, дорно зүг Хянганы нуруунаас өрнөдийн Алтайн уулсыг өнгөрөх уудам их нутгийг «монгол нутаг», «монгол газар» гэх болж, тэндхийн уугуул иргэнийг «монголчууд» хэмээн, өгүүлэлцэх хэлийг нь монгол хэл, үүсгэн бүтээсэн иргэншлийг нь монголын соёл гэлцэх болжээ. Тийнхүү «монгол» хэмээх үг тус улсын нэрд олон зуун жилийн өмнө орсон ажээ.

	XIII зуунаас өмнөх үед нэгэн аймаг, ханлигийн нэр болж, XIII зуунаас нийт монгол угсаатны нэгдсэн улс гүрний нэр болсон монгол хэмээх үг нь хэдийгээр монголчуудын үндэсний улс төрийн нэр томьёо байсаар ирсэн боловч, тэр нь жинхэнэ түүхийг бүтээгч ард түмний төрийн нэрийг бас л илэрхийлж чадахгүй байлаа. Тэгээд ч ард түмэн өөрсдийн эрх чөлөө, жаргалант амьдралын төлөө тэмцсээр ирэв. Ард олны тэмцлийг ардын нам удирдан, ардын хувьсгалыг ялуулан, ардын төрийг байгууллаа. Ард түмэн өөрсдийн төр улсаа шинээр нэрлэн «Монгол Ард Улс» хэмээжээ.

	Монгол хэлнээ «эгэл хүн», «харц» гэсэн утгатай ард хэмээх үг хэлэлцэгдсэн нь маш эртний боловч улсын нэрнээ багтсан нь ихэд хожуу 1921 оноос хойш болно. Хүн төрөлхтний түүхэнд шинэ үеийг нээсэн Октябрын социалист их хувьсгалын чөлөөлөгч үзэл санаагаар зоригжсон монголын хөдөлмөрчин ард түмэн, ардын хувьсгалт намынхаа удирдлагын дор явж, Зөвлөлтийн их ард түмний тусламжтайгаар дарлагчдын эсрэг тэмцэлд босон ялж дийлээд, улс орныхоо эзэн болсон үеэс байгуулсан улс юугаа «ардын эрхт улс» хэмээн нэрийджээ.

	Ардын хувьсгал улам гүнзгийрсээр байлаа. Феодалын хоцрогдсон монгол орныг хувьсган өөрчилж, хөгжил дэвшлийн зүг замнуулах их зорилт нам, ард түмний өмнө тавигдлаа. Юуны өмнө феодал хамжлагын ёс, дундад зууны байдлыг халах хэрэгтэй байлаа. Монгол улсын түүхнээ хоёр мянган жилийн тэртээгээс улирсан хаант ёсыг устган, хаангүй төр тогтоохыг түүх шаардав. Тэгээд ч хаант засаг халагдав. Монгол ардын нам, засаг, ардын төрийг тогтоохдоо цагийн байдлыг харгалзан хаант төрийн эрхийг хязгаарлан түр зуур хааныг хэвээр байлган хувьсгалт монгол улсаа 1921 онд ийнхүү «Хэмжээт засагт Монгол Ард Улс» хэмээн нэрлэсэн ажээ. Ардын хувьсгал ялсны дараа 1921-1924 онд нам засгаас авсан хувьсгалт арга хэмжээ нь ардын төрийг бэхжүүлэн, Бүгд Найрамдах засгийг тунхаглах нөхцөлийг бүрдүүлжээ. Бүх ард түмний саналаар сонгож байгуулах төрийн журмыг тогтоож, ардын төлөөлөгчдийг хуралдуулан, Улсын анхдугаар их хурлыг зохион байгуулж 1924 оны 11 дүгээр сарын 26-нд үндсэн хуулийг батлан, Бүгд Найрамдах Монгол Ард Улсыг хууль ёсоор тунхаглан зарласан билээ. Энэ үеэс монгол улсын нэр бүрнээ хувьсаж, одоогийн байдлыг олсон юм. Ер нь «Бүгд Найрамдах төр» хэмээх нэр томьёо нь бүр хувьсгалаас өмнө гарч сонин хэвлэлд олонтоо бичигдэж байлаа. Тэр цагийн тэргүүний хүмүүс хаант засгийг халж, монголд ирээдүйд байгуулах засгийг томьёолон энэ нэрийг буй болгожээ. Энэ тухай «Нийслэл хүрээний сонин бичиг»-ийн 1917 оны аравдугаар сарын 17-ны дугаарт бичсэнийг үзвэл: «Республика хэмээх Бүгд найрамдах захиргаа» хэмээх өгүүлэлд «рес» хэмээх үг бол «хэрэг» гэсэн утгатай, «публика» гэдэг нь «ард» гэсэн санаатай хуучин латин үг, хоёр үг хамтран «ардын бүгд найрамдах төр» хэмээсэн утгыг илэрхийлнэ» гэжээ. Энэ үеэс эхлэн тус нэр томьёо дэлгэрэн монгол ардын хувьсгалын үед бүр тодорхой болж, тус засгийг байгуулах нөхцөл бүрэлдэхэд улсын нэрнээ «Бүгд Найрамдах» гэсэн үг орж, түүнийг үндсэн хуулинаа батлан «Бүх монгол улсыг үүнээс хойш Бүгд Найрамдах бүрэн эрхт Ард улс» хэмээн нэрийдэхээр болсон ажээ. Тэр цагаас эхлэн манай улсын нэр бүрэлдэн тогтож, түүний утга агуулга нь манай орны капиталист биш хөгжил, социалист байгуулалтын түүхэн замналын жилүүдэд улам гүнзгийрэн баяжиж иржээ.

	Түүхийн урт хугацаанаа монгол улсын нэр бүрэлдэх явцад түүний төрийн зохион байгуулалтын нэр томьёо бас хувьсаж өөрчлөгдсөөр өнөөгийн байдлыг олжээ. Монголын анхны төр улс бий болсноос хойших 2000 шахам жилд улсын эрхийг баригчид нь янз бүрийн цолтой (Шаньюй, Хан, Хаган, Хуанди, Гүр хагаан, Их хаган, хаан, Богд эзэн хаан, Богд хаан зэрэг) хаад, тэдний шадар-гар, мужийн тэргүүлэгч (ван, селифа, түтүг бег, илижин, түмэт, мянганы ноёд, даргач, мужийн сайд жанжин, жонон, аймгийн хан, чуулган дарга, хошуу засаг зэрэг) ноёд байж улс орон нь тэдний эзэмшил байсан бөгөөд үүнийг эцэс болгож, олон түмэн ард нь төрийг барьсан улсын захиргааг 1921 оны ардын хувьсгалаас хойш байгуулсан билээ. 1923 оноос эхлэн хуучин феодал ноёдын нэрээр нэрлэгдсэн эзэмшлийг өөрчлөн, газар усны нэрээр нэрлэх болсноор Ар монголын засаг захиргааны хуучин хуваарь болж байсан Халхын Түшээт хан, Сэцэн хан, Засагт хан, Сайн ноён ханы 4 аймгийг Богд хан уул, Хан Хэнтий, Хан тайшир, Цэцэрлэг мандал уулын аймаг, 1925 оноос Дөрвөд Далай хан, Зоригт ханы хоёр аймгийг нэгтгэж Чандмань уулын аймаг, Богдын их шавийг Дэлгэр их уулын аймаг болгожээ. Мөн тамгатай хутагт нарын шавийг халж хошуу болгожээ. Дараа нь 1928 оноос Алтай урианхай, торгуудын хуучин хошууг өөрчлөн байгуулжээ. Энэ үеийн нутгийн захиргаа нь аймаг, хошуу, сум, баг, арван гэр гэсэн зохион байгуулалттай байлаа. Үүний дараа орон нутгийг баримтлан захирах боломжийг харгалзан 1930 онд ахин цэгцэлж 13 аймаг (Төв, Сэлэнгэ, Өмнөговь, Хөвсгөл, Дорноговь, Хэнтий, Дорнод, Алтай (Говь-Алтай) Завхан, Архангай, Өвөрхангай, Дөрвөд (Увс), Ховд аймаг болгон хожим. 5 аймгийг (1938 онд) (Булган, 1940 оноос хойш Баян-Өлгий, Дундговь, Баянхонгор Сүхбаатар аймгийг нэмэн байгуулснаар одоогийн 18 аймаг үүсэж, үндсэн захиргаа нь хөдөөд аймаг, сум, баг, хотод хороо хорин гэсэн зохион байгуулалттай болсон байна. Ингээд 1960- аад оноос захиргааны зарим нэгж өөрчлөгдөн суманд бригад, хэсэг, хотод район, орон сууц гудамжны хороо зэрэг нэгж буй болжээ.

	Ийнхүү Бүгд Найрамдах Монгол Ард Улсын өнөөгийн зохион байгуулалт төлөвшин, тэдгээр нэгжид багтсан ардын хурлууд нь төр барих болжээ.

	«БНМАУ» гэсэн бичгийн учрыг товчоор өгүүлбэл ийм байна. Энэ бичгийг унших бүрийд тус улсын иргэн бүхний сэтгэлд манай их зохиолч Дашдоржийн Нацагдоржийн өгүүлсэн:

	 

	«Монгол гэдэг нэр ертөнцийн чихнээ дурсгаалтай

	Монголын төлөө сэтгэл бүхний зүрхэнд хадаастай

	Өсөхөөс сурсан үндэсний хэл, мартаж болшгүй соёл

	Үхтэл орших төрөлх нутаг, салж болшгүй орон»

	 

	хэмээсэн яруу сайхан шүлгийн мөр эрхгүй бодогддог билээ.

	 

	 

	
ЭРХ ЧӨЛӨӨНИЙ УРИА

	Монгол орон, монгол улс, монгол түмний төрийн тусгаар тогтнолын эрхэм нандин бэлгэдэл болсон алтан соёмбот аранзал улаан номин цэнхэр гал улаан далбааг хөрст алтан дэлхий, хөх мөнгөн тэнгэрийн орноо намиран мандахуйд бидний монголчууд унасан газар угаасан усаа мэдрэн, өвөр бишид иргэн бүрэн эрхт Бүгд Найрамдах Монгол Ард Улсыг дурсдаг.

	Энэ далбаа өнөөдөр Нэгдсэн Үндэстний байгууллага, найрамдалт бүх улс түмний хот балгад, монгол улсын иргэний алдар дуурьссан газар бүхнээ мандан гэрэлтэж байна.

	Эх нутаг, газар шороо, хүн ардын жаргалан, манай өнөөгийн гайхамшгийн төлөө баатарлан тэмцэгчид энэ тугийг нандигнан дээдэлж иржээ. Тиймээс залгамж хойч үе нь үүнийгээ нүдний цэцгий мэт хайрлан энхрийлдэг билээ. Монголын төрийн туг далбаа нь хүн зон, улс иргэнийхээ түүхийн эрхээр хэрхэн хувьсаж ирснийг энд дуртган өгүүлье.

	 

	1. ТУГ СҮЛД

	 

	Улс иргэний төрийн тугийн үүсгэл нь тэр үндэстэн угсаатныхаа төр байгуулж явсан түүхтэй амин холбоотой байдаг. Монголчуудын төрийн түүх нь хоёр мянган жилийн тэртээгээс эхэлдэг бөгөөд монголын төрийн туг нь мөн л тэр цагаас буй болж үеийн үед уламжлан иржээ. Монгол газар анхны улсыг байгуулсан хүннү нараас эхлээд хожмын үеийн олон аймаг, улс гүрний туг нь гол төлөв төр, цэрэг, мөргөл зан үйлийн бэлгэдэл болсон сүлдний утгатай байснаас «туг сүлд» гэдэг хосмог нэр томьёо өргөн дэлгэрчээ. Энэхүү туг сүлдийг эртний Хүн улсын үеэс хэрэглэж заншсан бөгөөд түүний ихэд боловсрон сүрлэг болсон нь монголын нэгдсэн улс гүрэн байгуулагдсан 13-р зууны үе болно. Энэ үеийн туг сүлд нь хойш хойшдоо ихэд уламжлагджээ. Уламжлалт туг сүлдний маяг хэлбэр нь гэвэл: дээд талд нь монгол угсааны овог, аймаг, улсын эрхэмлэдэг зүйл болох нар сар, гал, зэр зэвсгийн дүрсийг үйлдэн, доор нь монгол хүний эрхэм хүлэг болсон адууны хялгасыг туглан цогцлуулж, бөс торгомсгоор чимэглэн, голоор нь ишид бэхэлсэн байдаг. Сүлд тугийн оройн чимэг нь зориулгаараа төрийн туг, цэргийн туг гэж ялгарахын дээр тугийн үс нь хэрэглэх үүргээрээ хар, цагаан, алаг сүлд гэж ялгаран, түүнийг хэрэглэгчийн хэргэм тушаалаар нь үсний нэмэлт чимгийг янз бүрээр хийн, есөн хөлт, дөрвөн хөлт туг хэмээх боловч сүлд тугийг улс гэр, цэргийн хүчийг бадруулах цог хийморийн бэлэг тэмдэг хэмээн үздэг байлаа.

	Эдгээрээс цагаан сүлдийг төрийн туг, хар сүлдийг цэргийн туг болгон, алаг сүлдийг энхжин ба дайны үед хэрэглэж байжээ. Цагаан сүлд гэдэг нь дан цагаан, хар сүлд нь дан хар, алаг сүлд нь цагаан хар адууны дэл сүүлээр манжилга хийсэн хялгасан туг болно. Харин цагаан сүлдний туг нь нэгэн төв гол, найман жижиг цагаан хөл буюу манжлагаас бүрддэг. Төрийн тугийг чингэж цагаан үсээр хийдэг нь төрийн үйл ариунаар бадрахын утгатай ажээ. Үүнээс их цагаан сүлд нь төрийн гол туг болохын дээр түүнийг тойруулан хөл хэмээгдэх найман жижиг тугийг байрлуулан, төрийн аливаа үйл явдалд тэдгээрийн нэгийг залан, их цагаан сүлдний оронд хэрэглэдэг байжээ. Тэгэхэд тухайн жигүүр хэсэг, цэргийн ангийн бага сүлд туг болон найман цагаан дарцаг босгодог. Ийнхүү нэгэн их сүлд туг, найман бага (хөл) туг нь товчлогдон, ганц сүлд туг нь найман дарцагтай болон нийтдээ есөн хөлт цагаан сүлд-туг хэмээн нэрлэгджээ.

	Энэ нь бас товчлогдсоор нэгэн гол иштэй дан туг болж, гол тугтаа найман хөлийг нь төлөөлүүлэн найман хэл хийх буюу малын арьс бөгтөргөн, хөлийг нь унжуулдаг байжээ. Сүлд тугийн оройд нь төрийн цагаан сүлдэнд бол мөнхжингийн утгат гурван дөлт гал хийгээд нар сарны дүрс хийх ба хар сүлдэнд голдуу ялгуухын утгат илд жадны гилбэр хийдэг.

	Харин хар сүлдийг ихэвчлэн цэрэг дайны үед хэрэглэх учир дайсныг аюулгах догшин зүс болох хар өнгийн хялгасаар тугийг нь хийж, дөрвөн хөл дагуулан, түүнийгээ «дөрвөн хөлт хар сүлд» гэж нэрлэдэг. Сурвалж бичгийн мэдээгээр XV зууны үед монголыг дахин нэгтгэж явсан Мандухай сэцэн хатан, Батмөнх даян хааны туг хар өнгөтэй байсан гэх ба Монголын нэгдсэн улсын сүүлчийн хаан Лигдэн (XVII зуун) алаг сүлдтэй байсан гэдэг. Үүнээс үзвэл монголын түрүү үеийн их хаад их цагаан сүлдтэй, хожмын бага хаад хар, алаг сүлдтэй байсан бололтой.

	Эл ялгуух сүлд нь монгол улсын төрийн бэлгэдэл болсоор ирсэн бөгөөд XVII зуунаас нааших 200-аад жилд тулгуур төр эрсдэн, монгол газар манжийн эзлэн түрэмгийлэгчдийн луут далбаа хэсэг зуур хийссэн авч монголчууд уламжлалт туг сүлдээ хадгалан үлдээж, сүлд шүтээн болгон хэрэглэсэн билээ. Тиймээс ч тэр эртний туг сүлд нь манай үед уламжлан иржээ. Үүний жишээ болгон монголын олон нутаг, тухайлбал Ар монголын Халхын Сэцэн хан аймгийн Ачит вангийн хошууны Чингисийн тугийн сүм (одоогийн Дорнод аймгийн Булган сум), Сайн ноён хан аймгийн нутагт бүхий Эрдэнэ зуу хийд (одоогийн Өвөрхангай аймгийн Хархорин сум), Засагт хан аймгийн Лу жанжин гүний хошууны Хан хөхий (Одоогийн Увс аймгийн Зүүн хангай сум)-наа хадгалагдан тахигдаж байсан их цагаан сүлд туг, Өвөр монголын Ордосын эзэн хорооноо байсан Хар сүлд хийгээд олон хошууны цэргийн тугийг дурдаж болно.

	Монголын эртний төрийн сүлдний үүрэг ингэж өөрчлөгдсөн нь үндэсний төр улс нь харийн түрэмгийлэгчдийн мэдэлд ороход эх орныхоо тусгаар тогтнолын бэлгэ тэмдэг болгон туг сүлдээ хэвээр үлдээх гэсэн монголчуудын хүслийн илэрхийлэл болж, цагийн эрхээр тухайн үед ихэд дэлгэрсэн шарын шашны бэлгэдлээр чимэгдэн, сүлд шүтээн мэт болжээ. Гадаадын булаан эзлэгчид монгол овогтны тусгаар тогтнолыг бэлгэдсэн аливаа зүйлийг хориглож байлаа. Монголчуудын улс төрийн сонирхол сэргэж, тусгаар байдлаа тэмцэх вий гэж манж нар ихэд айж байсан боловч хэтэрхий хатуулж тэмцлийг хурцатгахаас болгоомжлон төрийн бэлгэдэл болсон уламжлалт эд юмсыг нь шууд устгаж зүрхлэхгүй байв. Тиймээс эл туг сүлдийг шашны шүтээний утгаар хэрэглэхээс татгалзаж эс чаджээ. Ингэж уламжлалт сүлд туг маань хувиран, буддын бэлгэдэлт тэмдэг хорол хийгээд шидэт маанийн зургаан үсэг, аюулгахын утгат хохимой мэтийн чимэгтэй болсон боловч хуучин тугийн гилбэр, үсэн манжлага нь хэвээр үлджээ.

	Хэдийгээр манжийн луут туг үзэгдсэн газарт монгол овогтон зовлон гамшигт нэрвэгдэн, дарлал боолчлолын гинж хангинан, үгүйрэл гаслангийн нулимс урсаж байсан авч монголын ард түмэн эрх чөлөөний төлөө тэмцэгч өвөг дээдсийнхээ эртний уламжлалт төрийн тугийг мандуулахын тул боссон билээ. Манжийн дарлалыг эсэргүүцсэн олон бослого тэмцэл гарсны дотор хамгийн алдартай нь 1755-1758 онд монголын үндэсний баатар Чингүнжав нарын удирдсан зэвсэгт бослого юм. Энэ бослогод оролцогсод харийн дайсныг үлдэн хөөхөөр ялгуухын утгатай хар сүлдээ мандуулан явжээ. Уул бослого дарагдаж, бослогын удирдагчаа зоосны нүхээр хороолгон, түүнийг дагагсад нь шудуулсан боловч ард түмэн Чингүнжав (Шадар ван) зэрэг алдарт баатрынхаа хэрэглэж явсан сүлд тугийг мөнхлөн хадгалж, түүний ахин мандахыг хүсэн мөрөөдсөөр иржээ.

	Хүн ардын эрх чөлөөний төлөө тэмцэл ор унтарсангүй. Булаан эзлэгчдийн идэрхэг эрэлхэг нь ч удаан үргэлжилсэнгүй. Монгол хүн ямагт толгойгоо гудайлгасангүй. Эрх чөлөөнийхөө төлөө сэргэн бослоо. Монголчуудын ингэж өндийхөд зэргэлдээ орны ард түмэн туслав. Умарт хөрш орос оронд 1905-1907 онд хувьсгал гарч түүний нөлөөгөөр монголын ард түмэн босож тэмцсэн бөгөөд түүний зэрэгцээ 1911 онд Хятадын ард түмэн хувьсгал гаргаж, Манжийн төрийг унагав. Үүний хамт монголчууд нийтээр цэрэглэн хөдөлж, манжийн түрэмгийлэгчдийг байлдан, орон нутгаасаа үлдэн хөөж, үндэсний тусгаар улсыг байгуулав. Энэ их үйл явдал, тэмцэл тулааны дунд монголын уламжлалт сүлд туг мандан бадарч, хүн олныг зоригжуулан, монгол газрыг бүчиж агсан манжийн таван хумст луут тугийг сэмлэн хаяж, газрын хөрстэй нийлүүлжээ.

	2. МОНГОЛ УЛСЫН ТУГ ДАЛБАА

	 

	Монголын тусгаар тогтнолын бэлэг тэмдэг болсон төрийн туг сүлд нь хэсэг зуур доройтон, хэлбэр маяг нь урьдынхаасаа товчлогдсон боловч хүн ардын тэмцлийн үрээр төр улс нь ахин сэргэхэд эртний уламжлалт туг нь тухайн цагийнхаа дэлхийн байдалтай уялдан, орчин үеийн олон улсын тугийн үндсэн хэлбэр болох далбаа маягаар мандан хийссэн билээ. 1911 онд тогтсон Богд хаант монгол улсын төрийн далбааг бүтээх тухай албан баримтад «Олон улсын дор цөм өөр өөрийн далбаа буй, бидний монгол болбоос өөрөө эзэрхэх эрх хэмжээ бүхий нь мөн тусгайлан далбаа байгуулж тусгаар эрх бүхийг илэрхийлбэл зохимуй» гэж өгүүлснээс үзэхэд тэр үед шинэ тутам тусгаар тогтнолоо олсон улсад төрийн бэлгэдэл болсон туг далбаа хэчнээн чухал ач холбогдолтой байсан нь илэрхий байна. Чингээд тусгаар тогтнолын илэрхийлэл болсон төрийн далбаа, цэргийн туг далбааг бий болгон, тэдгээрийн өнгө зүс, хэлбэр хэмжээ, дагалдуулах бэлгэдлийн тэмдэг-сүлд, үсэг бичгийг тогтоосон байна. Түүнээс улсын далбааг хэмжээний хувьд гурван ам буюу гурав нэгийн харьцаатай1: хэлбэр нь босоо гонзгой дөрвөлжин: гол дэвсгэр нь шар, ишийн эсрэг талд гурван улаан хэлтэй, хэлний этгээдээс бусад гурван төлд улаан хөвөөтэй байх ба хөвөө нь ам хагас өргөн далбааны төв дундад хүрээтэй бадамлянхуа цэцэг бүхий соёмбо2 сүлд, «Э», «БАМ»3 үсгийг тусгай мөргөлийн ном4 (Ламаадангомбо, Санждансүрэн, Лаймүүданзан) бичсэн дэвсгэр дээр урлан, далбааны төгсгөлийн гурван улаан хэлний дээдэд «УМ», дундад «Аа», доодод «Хун» хэмээх маанийн үсэг байхаар тогтоожээ.

	Тугийн дээрх үсэг бичиг нь тэр цагийнхаа байдлаар манжийн үед тугт хэрэглэж байсан манж, хятад үсэг, тэмдгийг халж, оронд нь монгол үсэг болон буддын шашинтны хүндэтгэлийн бичиг ланз төвд үсгийг арвин хэрэглэжээ. Энэ нь монгол орон манжийн эрхшээлээс ангижирч тусгаар улс болон төр шашнаа ариунаар мандуулна хэмээсэн тухайн үеийнхээ гол санааг тусгасан ажээ.

	Энэхүү төрийн далбааг мандуулах өдрийг тогтоон, жил бүрийн цагаан сарын шинийн нэгнээс найман хүртэл хийсгэх, мөн Майдар залах, өвлийн бат оршил зэрэг төрийн их баяр ёслолын өдөр ордон, сүм хийд, төрийн яамд, аймгийн чуулгад, цэргийн жанжны газар, засаг ба засаг бус ван гүн, хамба цорж, эрдэнэ шанзодба, хутагт хувилгаад, тушаалтан лам түшмэдийн газар хийсгэхээр болгосон байна. Ийнхүү Богд хаант монгол улсын засгийн газраас уул тугийг албан газраас гадна айл бүр хийсгэж болохыг зөвшөөрөн, далбааны үсэг ном зэргийг бар сийлүүлж дарж өгч байхыг тусгайлан заасан нь буй. Ингэснээр тэр цагийн хүмүүс энэ далбааг төр шашныг мандуулахын бэлгэдэл хэмээн ойлгож, шүтээн маягаар хэрэглэж байв. Гэвч энэ туг жинхэнэ ардын эрх чөлөөг эс илэрхийлэн, феодалын төрийг батад оршуулахын бэлгэдэл болж байлаа.

	Энэхүү төрийн далбааны зэрэгцээгээр цэргийн туг далбаа гэж бас жичдээ байлаа. Тэр үеийн цэрэг нь аравт (тасаг), тавьт (салаа), зуут (суман) гэсэн зохион байгуулалттай байсан бөгөөд цэргийн эдгээр анги бүр өөр өөрийн туг далбаатай байсан бөгөөд цэргийн энэ туг нь дайн байлдаан, энхжиний үед тухайн анги цэргийг ялгах тэмдэг болохын дээр цэргийн хүн нь түүнийг сүр сүлдээ гэж үзэж байлаа.

	Богд хаант монгол улсын цэргийн хамгийн их туг нь цэргийн яамны туг байв. Тэр нь уртаараа 200 см, өргөнөөрөө 240 см, шар өнгийн эдэн дээр голдоо соёмбо, Э-бам үсэгтэй, хоёр талаар нь уг байгууллагын нэрийг бичсэн монгол үсэгтэй ишийн эсрэг талд гурван улаан хэлтэй, ишийн нь дээр сэрээ дог улаан өнгийн утсан манжлагатай байв. Мөн Монгол улсын цэргийг бүгд захирах жанжны туг нь дээрх тугтай адил байлаа. Түүний удаах цэргийн их туг нь засаг захиргаа цэргийн их нэгж-Халхын 4 аймаг, Дөрвөд 2 аймгийн цэргийг захирах жанжны туг болохын дээр тэдгээрийн үсэг, хэмжээ нь хоорондоо адилавтар (240x240) боловч өнгө нь өөр өөр байв. Үүнд:

	1. Халхын Түшээт хан аймгийн цэргийг захирах жанжны туг нь цагаан өнгийн дэвсгэртэй, хөх өнгийн үсэгтэй;

	2. Халхын Сэцэн хан аймгийн цэргийн жанжны туг нь шар өнгийн дэвсгэртэй, хөх өнгийн үсэгтэй:

	3. Халхын Засагт хан аймгийн цэргийн жанжны туг нь улаан дэвсгэртэй, ногоон өнгийн үсэгтэй:

	4. Халхын Сайн ноён хан аймгийн цэргийн жанжны туг нь хөх өнгийн дэвсгэртэй, цагаан өнгийн үсэгтэй:

	5. Дөрвөдийн Далай хан аймгийн цэргийг захирах жанжин туг нь хөвөөтэй цагаан өнгийн дэвсгэртэй:

	6. Дөрвөдийн Үнэн Зоригт Хан аймгийн цэргийн жанжны туг нь хөвөөт шар өнгийн дэвсгэртэй байсан байна. Дээрх далбааны аль алинд ар өвөр талд нь улсын сүлд болох соёмбо үсэг байх ба тугийн хэл5 ишийн оройн дог6, иш мод зэрэг нь тодорхой заагдсан хэмжээтэй байв.

	Мөн тус туг далбааны үсэг нь бас тогтмол заагдсан байдаг. Далбааны голын соёмбын гал нь хөх, нар нь улаан, сар нь цагаан, дээд гурвалжин нь хөх, гонзгой дөрвөлжин нь хүрэн, дундах загас нь улаан цагаан, доод гурвалжин нь цагаан, дөрвөлжин нь ногоон байх ба суурийн дэвсгэр нь улаан, түүний доогуурх дэвсгэр нь хөх, цагаан, ногоон дагнаас бүхийн гадна дороо улаан өнгийн бадамтай, соёмбын дээд хүрээ гуу нь хүрэн байна. Соёмбын хажуугаар байх үг нь цэргийн ангийн байдлаар хороо, зуут, тавьтын гэх мэтээр дэс дараатай байдаг. Жишээ нь Хорооны тугийн үг нь: «Монгол улсын дэлхий дахины сүрийг бадруулагч цэргийн хорооны тэргүүн ангийн түшмэдийн туг» гэсэн байдаг. Үүнд тэмдэглэхэд, хорооноос дээших ангийн далбаа нь туг гэсэн нэртэй, түүний удаах нь далбаа, хиур гэж дараалсан байдаг. Үүнээс цэргийн зуутын далбаа нь (40 см х 40 см) хөх өнгийн бөсөөр үйлдсэн бөгөөд дээрээ «Монгол улсын зуун цэргийг захирах түшмэдийн далбаа» гэсэн үсгийг шар дэвсгэр дээр бичсэн байдаг. Түүнчлэн цэргийн ангийн дараах нэгж бодох тавьт, аравт нь өөрийн дөрвөлжин хиур дарцагтай байх ба түүний үг нь «Монгол улсын цэргийн тавины даргын дарцаг», «Монгол улсын цэргийн аравны цэргийн хиур» гэсэн үсэг байдаг.

	 

	 

	3. ХУВЬСГАЛТ МОНГОЛЫН ДАЛБАА

	 

	Хорьдугаар зууны эхээр монгол орон харийн боолчлогчдын мэдлээс ангижирч тусгаар тогтнолоо олсон авч зэргэлдээх түрэмгий улсын дайсагнал, дотоодын урвагч феодалуудын балгаар ахин бусдын хөлд гишгэгдэж билээ. Харгис ноёд лам нар амин хувийн ашиг завшаан хөөцөлдөн улс орноо гадаадын түрэмгий нарт худалдахаас буцсангүй. Дэлхийн харгис түрэмгий улсууд монголыг эзэгнэхийг ихэд хичээн хятадын хөрөнгөтний хөлсний этгээд Сюй Шүчжень генералыг турхиран, үй түмэн цэргийг дагуулан монголын тусгаар тогтнолыг устгуулахаар явуулав. Сюй Шүчжены гамин цэрэг 1919 онд монголд ирж сүр далайлган монголын төрийн тусгаар тогтнолыг устгах ёслолыг үйлдэн, монгол улсын тугийг хятад цэрэгт гишгэлүүлэв. Тэр цагт улсынхаа тусгаар тогтнолын төлөө тэмцэж явсан дайчин эрс толгойгоо гудайлган, арга буюу хүчин автаж зэвсгээ хураалгаж байлаа. Тэр цагаас эхлэн эх орныхоо төлөө тэмцэх гал дөл ахин бадарсан билээ. Ардын энэхүү тэмцэл сэргэн бадрахад умард хөрш Орос орноо хаант засгийг устгаж жинхэнэ ардын төрийг байгуулсан Оросын ард түмэн тусалсан юм. Монголын тэргүүний хүмүүс эх орон ард түмнийхээ төлөө эв саналаа нэгтгэн тэмцэхээр эрс шийдэн Зөвлөлт Оросын ард түмнээс тусламж эрэв. Эрх чөлөө аз жаргал, шударга ёсны төлөө хэрхэн тэмцэхийг Оросын ард түмэн, дэлхийн хөдөлмөрчин ард түмний их багш Ленин заан сургаж, Зөвлөлт Орос улс цэрэг зэвсгийн тусламж үзүүллээ.

	1921 он. Монгол газар хувьсгалын гал дүрэлзлээ. Тэр цагт монгол хүн хятадын түрэмгий гамин цэрэг, цагаантны оргодол Барон Унгерны зандалчны харгислалд тэсэхүйеэ бэрх зовж байлаа. Тэгээд монголын хувьсгалчид өөрийн их удирдагч жанжин Сүхбаатарын удирдлагын дор Ардын Нам, Ардын Засаг, Ардын Журамт Цэргийг байгуулан хувьсгалын тугийг мандуулсан билээ. Монголын хувьсгалын өлгий болсон Ар Хиагтад 1921 оны гуравдугаар сард Ардын Түр Засгийн газар Журамт цэргийг үүсгэн байгуулахад хувьсгалт монголын тугийг бүтээжээ.

	Тэгээд Монгол Ардын Журамт цэргийн тугийг улаан шар хоёр өнгөөр тогтоон, хувьсгалт ёсны ардын төрийг байгуулахын бэлгэдэл болгон хувьсгалын утгат улаан тугийг, тэр цагийн байдалд нийцүүлэн үндэсний шашнаа ариунаар мандуулна гэсэн учир шар тугийг хэрэглэхээр болжээ. Энэ тугийг хэрхэн хийсэн тухай хувьсгалын үйлчин партизан нарын дуртгалаас сонирхъё. 

	«1921 оны гуравдугаар сард Алтанбулагийн хөлд цэргийн яам нэгэн модон байшинд байрлаж байсан. Нэг өдөр жанжин туг оёх болж оёдолчин нарыг цуглуулахад миний бие оролцов. Бидний оёдолчдыг жанжин штаб байрлаж байсан нөгөө модон байшинд цуглуулан улаан, шар хоёр туг оёулах болсон юм. Загд хэмээх хүнээс хоёр тугт орох улаан шар торго болон бусад материалыг авч ажил хуваарилахад миний бие үсэг, соёмбо зэргийг нааж, туг дээр оёж бэлдэхэд оролцсон билээ. Энэ явдалд Бадамжав, Сосоржав, Цэрмаа, Шар, Долгор, Хорлоо, Чунаг нарын зэрэг эмэгтэйчүүд оролцсоныг санах юм» гэж партизан Цэнд-Аюуш, гуай өгүүлсэн байдаг.

	Мөн энэ тухай Ардын Журамт Цэргийн анхны тугчин партизан Бадгай, Жигмэд нарын дуртгал бий. Журамт цэргийн анхны тугийн тухай Бандийн Жигмэд гуай ингэж ярьж байна. «Тэр үеийн туг нь шар цацагтай гилбэртэй улаан туг, улаан цацагтай шар туг хоёр байсан бөгөөд өргөн нь 2 м, урт нь 3 м орчим хэмжээтэй, өр дундаа соёмботой, улаан туг нь монгол үсэгтэй, шар туг нь номын үсэгтэй байсан байх. Түүнээс улаан туг нь давхар хөвөөтэй хөвөө нь гурван хуруу орчим, ардаа гурван улаан хэлтэй торгон туг байсан. Түүнийг 4 метр орчим төмөр ишид уясан байв. Тугийн дээрх үсэг нь «Монгол Улсын сүрийг бадруулагч Ардын Журамт их цэргийн жанжин туг» гэсэн үг байсан байх» гэж ярьсан юм. Тэгээд Хиагт чөлөөлөгдөн Ардын Засаг мандаж ардын төрийн анхны туг намиран гэрэлтэж, Нийслэл Хүрээний зүг замнажээ. Чингэхэд Пандийн Жигмэд, Доржийн Бадгай хоёр жанжны хоёр талд их жанжин тугийг барьж Хүрээнд орж иржээ. Ардын журамт цэргийн тугийг ингэж мандуулан явахдаа журамт цэргийн тугийнхаа тухай олон дуу зохиожээ. Тэр дуу нь: «Алтан үсэгтэй туг», «Магнаг үсэгтэй туг», «Жанжин туг» «Улаан туг» зэрэг болно.

	Журамт цэргийн сүр жавхлан болсон энэ тугаа тэр цагийн хүмүүс асар хүндлэн, улаан тугийг зүүн талдаа, шар тугийг баруун талдаа байрлуулан, дөрвөн зүгт нь дөрвөн дарцаг хатгаж залдаг байжээ. Мөн тугийг хазайлгах ёсгүй бөгөөд ямагт эгц босоо буюу урагш давших байдалтай байлган үргэлж харуул манаатай байлгадаг байлаа. Тэр ч атугай тухайн үеийнхээ заншлаар цэрэг эрс өглөө болгон тугтаа мөргөж, үе үеийн их үйл явдал болоход тугаа тахидаг байжээ. Жишээлбэл, Хатанбаатар Магсаржав, Пунцаг жанжин нарын цэрэг баруун замын байлдаанд явахад жанжин тугаа тахиж байсан тухай ахмад дайчид дурсан өгүүлдэг.

	Монгол орон даяар ардын хувьсгал ялж монголын хүн ард жинхэнэ эрх чөлөөгөө оллоо. Гэвч ялгуусан хувьсгалаа улам гүнзгийрүүлэн, байлдан олсон эрх чөлөөгөө батлан хамгаалах, хөгжлийн хоцрогдлоо арилгах агуу их зорилт тулгарлаа. Хувьсгал үүсэх үед шашнаа ариунаар мандуулах уриа дор үндэсний бүх хүчин нэгдэж гадаадын дайсныг үлдэн хөөсөн бол одоо тэр зорилтыг үргэлжлүүлэх хэрэггүй боллоо. Хувьсгал аливаа дарлагчдын эсрэг чиглэв. Тэдгээр дарлагчдын нэгэн хэсэг нь феодалууд, шашны том лам нар байлаа. Тэдэнтэй ардын зорилго нэгдэх ёсгүй юм. Тиймээс шашныг ариунаар мандуулах гэдэг уриаг орхихоос өөр аргагүй болов. Түүнчлэн шашныг төрөөс тусгаарлан ардын эрхт ёсыг тунхаглан мандуулах хэрэгтэй боллоо. Монголын хувьсгал улам бадарч феодал хамжлагын ёсыг халан, феодалын төр, шашин сүм хийд оршин байх янзгүй боллоо. Ийм учраас шашны бэлгэдэл болсон шар туг хэрэглэгдэхээ байж улаан туг монгол улсын гол туг боллоо. Ийнхүү хөх монгол улаан монгол болж, улаан туг монгол орныг бүрхэн хийсжээ. Ардын журамт цэргийн анхны улаан туг нь ингэж уламжлагдан шинэ монголын сүрийг бадруулагч их туг болсон билээ. Энэ туг бүрэн эрхт Бүгд Найрамдах Ард Улс, ардын жаргалан, эрх чөлөөний бэлгэдэл болон мандсан юм. Тиймээс журамт цэргийн тугийн анхны үг үсэг нь 1925 оны үед өөрчлөгдөн доорх бай далтай болжээ.

	Үүнд: Монгол Ардын цэргийн жанжин туг нь «Бүгд Найрамдах Монгол Ард Улсын баатар зоригт улаан цэргийн их жанжин туг» гэсэн үгтэй байв.

	Ийнхүү БНМАУ-ын бэлгэдэл болсон алтан соёмбот аранзал улаан туг үүсэн бүтжээ.

	 

	4. БНМАУ-ын ТӨРИЙН ДАЛБАА

	 

	Хувьсгалын ололтыг хамгаалан, ардын төрийг бэхжүүлж, ард түмний ардчилсан эрх чөлөөг хөгжүүлэн дэлгэрүүлэхийн тул хаант засаг, хамжлагын ёсыг халж, төрийн дээд эрхийг барих бүх ард түмний төлөөлөгчдийн хурлыг байгуулж жинхэнэ ардын бүгд найрамдах засгийг тогтоох хэрэгтэй байлаа. Намын тавьсан энэ зорилт 1924 онд биеллээ олж, улсын анхдугаар их хурал хуралдаж, Бүгд Найрамдах засгийг тунхаглан, анхдугаар үндсэн хуулийг баталсан билээ. Тус хурлаар БНМАУ-ын төрийн шинэ туг далбааг батлан тогтоосон юм. Энэ далбаа нь манай нийгэм, төрийн шинж чанарыг илэрхийлэх нэгэн бэлгэдэл болно. Анхдугаар үндсэн хуульд «Улсын туг далбааг улаан өнгөтэй бөгөөд дунд нь улсын сүлд тэмдгийг оруулан үйлдүүлж гүйцэтгүүлбэл зохино» хэмээн заажээ. Ийнхүү шинээр бий болсон улсын далбаа нь урьд үеийн туг далбаануудаас гойд онцгой болно. Энэ тугт урьдын адил шашны мөргөлийн ном, бэлгэдлийн үсэг үгүй болжээ. Хувьсгал анх ялах үед хуучин байдлыг шууд эвдэлж хараахан болохгүй байсан тул төр шашныг мандуулахын бэлгэдэл болсон үг үсгийг хэвээр байлгасан юм. Нэгэнт феодалын ёс устаж жинхэнэ ардын засаг тогтсон учир эрх чөлөө, хувьсгалт төрөө мандуулна гэдэг туйлын зорилтыг голлох болжээ.

	Ингээд үндсэн хуулиар баталсан шинэ туг далбааг нийтээр хэрэглүүлж эхэлсэн юм. Гэвч хуучин тахилгын шинжтэй зүйлс тугт бас л хадгалагдсаар байлаа. Иймээс төрийн бэлгэдэлд байсан шашны чанартай зүйлийг өөрчлөх талаар арга хэмжээ авсан байна. 1925 онд шашны хэргийг төрөөс тусгаарлах тухай хуулийг гарган түүнийг хэрэгжүүлэхийн үүднээс албаны газар хурал ном хурах, бурхан шүтээн тахихыг болиулахын зэрэгцээ цэргийн баяр ёслолыг явуулахад уул тайж, туг тахидаг байсныг 1929 оноос зогсоож, цэргийн тугт байсан тахилгын сэрээ догийг өөрчлөн шинэ ёсны жадан гилбэр хийж, энгийн байдлаар хэрэглэдэг болголоо. Мөн хуучны засаг захиргаа цэргийн зохион байгуулалтыг өөрчилсөн учир түүний бэлгэдэл болж агсан аймгуудын цэргийн жанжны туг, далбаа, дарцаг, хиурыг шинэчилсэн юм. Түүнчлэн шашныг хязгаарлах бодлоготой уялдан шашны элдэв туг далбааг хэрэглэхээ болив. Ийнхүү феодалын улсын бэлгэдэл болж явсан шашин төр, цэргийн хуучин туг далбаа үгүй болж түүний оронд ардын эрхт хувьсгалт шинэ монгол улсын бэлгэдэл болсон ардын бүгд найрамдах төрийн туг далбаа сүр жавхлантай мандсан ажээ. Үүний зэрэгцээгээр хуучин тугт байсан зарим дэвшилт зүйлээс зохистойг нь шинэ туг далбаанд уламжлан хэрэглэсэн байна. Жишээ нь: Далбааны хөндлөн шугам, хошуу зэрэг нь уламжлалт тугийн ялгах өнгө хэл зэргээс сэдэвлэсэн зүйл болно. Ингээд Үндсэн хуульд заасан шинэ тугийн маягийг үйлдэж 1930-аад оноос нийтээр хэрэглэсэн юм. Тэгэхдээ энэ туг нь нийтдээ нэгэн загвартай боловч улсын байгууллагуудын төрлөөр албан захиргаа, аж ахуйн болон цэргийн энгийн газруудын гэх ялгарах онцлогтой байв. Тийнхүү туг далбааны маягийг тогтоохдоо улсын бүх албан байгууллагуудад хэрэглэх төрийн далбааг туг хэмээн нэрлэх бөгөөд тэр нь улаан өнгийн дөв дөрвөлжин дундаа улсын сүлд тэмдэгтэй хоёр талаараа уул газруудын нэрийг бичсэн байх ба улсын сүлд тэмдгийн соёмбыг шараар, бадамлянхуаг ногооноор үйлдэхээр болсон байна. Түүнээс гадна аливаа албан байгууллагуудаас энгийн хэрэглэх далбаануудыг гаргасан аж. Тэрхүү далбаа нь ерөнхий хэлбэрээрээ гонзгой дөрвөлжин бөгөөд үзүүртээ хоёр хошуутай дэвсгэр нь улаан өнгөтэй бөгөөд гол дундаа хөндлөн тийш өөр өнгийн багавтар шугам оноо бүхийн дээр төв голдоо дүгрэг хүрээн дотор соёмботой байв. Үүнээс улсын бүх албан яамд, аж ахуй худалдаа үйлдвэрийн газруудын далбааны дэвсгэр нь улаан, хөндлөн шугам нь ногоон сүлдний суурь нь бараан хөх өнгөтэй, соёмбо нь шар, лянхуа нь ногоон өнгийн байсан байна. Мөн цэргийн далбаа нь дэвсгэр улаан, хөндлөн шугам хөх, сүлдний суурь ногоон буюу цэнхэр, соёмбын лянхуа нь ногоон байхаар тогтоожээ. Энгийн газруудын далбаа нь дэвсгэр улаан, хөндлөн шугам нь цагаан сүлдний суурь нь хүрэн, соёмбо нь шар, лянхуа нь ногоон байв.

	Албан байгууллагуудын далбааны дундах хөндлөн шугам сүлдний дэвсгэр зэргийг ялгасан нь туг далбааны хөвөө дэвсгэр голыг өнгөөр ялгадаг хуучин уламжлалыг шинэ нөхцөл байдалд шинэчлэн хэрэглэсний нэгэн жишээ билээ. Түүнчлэн туг далбаа хэмээн хоёр янзаар хийж байсан нь мөн л уламжлалыг даган төрийн дээд бэлгэдэлт зүйл нь туг хэмээн баяр ёслол зэрэг онцлог үеэр түүнийг мандуулж хийсгэх, энгийн цагт далбааг хэрэглэж байх тэгэхдээ албаны олон газар нь далбааныхаа өнгөөр ялгарч байхаар бодож зохиосон зүйл ажээ. Ингээд албан үйлдвэрийн газар болон цэргийн далбааны голын хөндлөн шугам, сүлдний суурь дугариг нь голчлон цэнхэр хөх өнгөтэй, энгийн газрынх нь цагаан хүрэн өнгөтэй байсан нь сүүл сүүлдээ жигдэрч албан газруудын далбааны голын шугам нь цэнхэр хөх өнгөтэй болсон байна. Туг далбааг ялган хэрэглэх нь хүндэтгэлийн ёс мөн боловч түүнийг хэрэглэхэд далбааны олон янзын өнгөтэй байх нь зарим талаар бэрхшээл учруулж байлаа. Мөн албан үйлдвэрийн газар, цэргийн энгийн гэж ялгаварлан, анги анги далбаа үйлдэх нь нийт хүн ардын эв нэгдэл, ардчилсан байдлыг цаашид хөгжүүлэхэд утга санааны хувьд учир дутагдалтай болов. Түүнтэй уялдан албан байгууллагуудын ялгах тэмдэг нь яваандаа арилж дан улаан өнгийн дэвсгэр дээр сүлдний хоёр талаар байгууллагын нэрийг бичих заншил тогтжээ. Харин төрийн байгууллагын бэлгэдэл болсон хөх цэнхэр шугам оноо нь аажимдаа улсын тугнаа шилжин, соёмбын дэвсгэр нь үгүй болсон байна. Ардын Хувьсгалын эхний 20-иод жилд Монгол улс хөрөнгөтний биш хөгжлийн замд баттай зогсон, монгол оронд социализмын үндсийг байгуулах зорилтыг дэвшүүлэх боломжтой боллоо. Улс орны хөгжлийн энэ онцлог байдлыг 1940 онд хуралдсан МАХН-ын X их хурал, Улсын VIII их хурал нэгтгэн дүгнэж түүхэн шийдвэрийг гаргасан билээ. Улсын VIII их хурлаас баталсан шинэ үндсэн хуулийн 1-р зүйлд «БНМАУ-ын туг нь 1:2 хэмжээний улаан өнгийн эдээр үйлдэгдэх бөгөөд уул тугийн төвд улсын сүлд тэмдэг байх ба түүний хоёр талаар Бүгд Найрамдах Монгол Ард Улс гэсэн үсэгтэй байна» гэж заасан юм. Энэ заалтаар урьдах тугийн хэмжээ нь дөв дөрвөлжин байсныг гонзгой дөрвөлжин болгон өөрчилж, дунд нь улсын нэрийг нэмэн хийх болсон нь шинэ зүйл юм. Ингээд тус туг далбааг хэрэглэх ажлыг үүсгэсэн бөгөөд тугт хийх сүлд тэмдгийн хувьд шинэ хуучин хоёр янз байсныг нэг мөр болгон уламжлалт соёмбыг нь улсын тугт хэрэглэн, албан байгууллагын далбаанд шинэ сүлдийг үйлдэх болсон байна. Энэхүү шинэ маягийн туг далбаа нь тус улсад социализмын үндсийг байгуулах их зорилтын эрхэм бэлгэдэл болон бүтжээ. Тэгэхдээ энэ далбааны өнөөгийн хэлбэр, маяг тогттол нэлээд олон санаачилга гарсан байна. Түүний үндсэн дээр улсын далбааны зохистой маягийг хуульчлан тогтоосон юм. БНМАУ-ын Бага Хурлын Тэргүүлэгчдийн 1945 оны долоодугаар сарын 10-ны 43-р тогтоолоор улсын далбааны маяг найруулгыг батлахдаа: «БНМАУ-ын далбаа нь 2x1 хэмжээтэй улаан ба хөх өнгийн эдээр үйлдэх бөгөөд үүнд, уртын гуравны нэг хувийн хэмжээгээр дундаа агаарын адил хөх өнгөтэй байх ба гуравны хоёр хувь болох түүний хоёр тал нь улаан өнгөтэй байна. Ишид уях талын улаан дэвсгэрийн дунд талд алтан шар өнгийн таван хошуу байх ба түүний доод талд мөн адил шар өнгөөр үйлдэгдсэн бөгөөд бадамлянхуа цэцэггүй соёмбо байна» гэж заажээ. Тугийн энэ маягийг тогтоотол урчуул утга агуулга, гоо үзэсгэлэнгийн талыг нь их бодож олон янзын төсөл хувилбар гарган байж сайх маягийг боловсруулжээ.

	Хувьсгалын бэлгэдэл болсон улаан өнгө зонхилсон монголын төрийн уламжлалт бэлгэдэл болох хөх цэнхэр өнгө оролцсон далбааг буй болгохдоо урьдах тугийн хөндлөн шугамаас дан хөх өнгийг нь сонгон авч тус тугийн дундыг эзэлсэн цэнхэр өнгө болгосны дээр сүлд тэмдгээс соёмбыг хэвээр үлдээн тугийн эхэнд байрлуулан түүний дор байсан бадамлянхуа цэцгийг хасаж, оройд нь хувьсгалын утга чанар бүхий таван хошууг нэмж хийжээ. Нэгэнт тугийн дэвсгэр өөрчлөгдсөн учир түүнд үсэг бичих боломжгүй тул түүнийг үйлдэхээ байжээ. Харин албан байгууллагын далбааг шулуун улаан хүрэн өнгийн эдээр хийхийн дээр дунд нь шинэ сүлд үйлдэн, байгууллагын нэрийг шинэ үсгээр бичин сүлдний дээгүүр, доогуур байрлуулдаг болжээ. Ийнхүү төрийн туг далбааны одоогийн хэв маяг тогтож албан байгууллагын далбааны тогтсон хэлбэр буй болов. 

	Тугийн энэ загвар маягийг 1960 оны долоодугаар сард хуралдсан БНМАУ-ын Ардын Их Хурлын 4 дэх удаагийн сонгуулийн анхдугаар чуулганаар баталсан шинэ Үндсэн хуулиар бататган тогтоож хэрэглүүлсэн билээ.

	БНМАУ-ын Төрийн далбааны хоёр талын улаан өнгө нь манай орны социализмын ялалтыг бэлгэдэн, дундах цэнхэр өнгө нь мөн тунгалаг огторгуйг төлөөлөн энхийг хүсэх үзэл санааг илэрхийлэх болжээ. Түүнчлэн тус далбаанд байгаа соёмбын таван хошуу нь улс орны хөгжлийг удирдан чиглүүлэгч марксист ленинист намыг, соёмбо нь манай тусгаар тогтносон улсын төрийн бэлгэдэл болж байна. Энэхүү далбааг мандуулан хийсгэх тогтсон журам бас бий бөгөөд түүнийг мөн Ардын Их Хурлын тэргүүлэгчдийн 1959 оны есдүгээр сарын 17-ны 154-р зарлиг, 1965 оны зургаадугаар сарын 30-ны 20-р зарлигийн заалтыг үндэс болгон журамлажээ. Дээрх зарлигийн ёсоор БНМАУ-ын төрийн яамд, Сайд нарын Зөвлөлд харьяалагдах албан газрууд аймаг сум, хот районы гүйцэтгэх захиргаад зэрэг улсын албан байгууллагууд манай улсын нийгмийн их баяр болох — Ардын Хувьсгалын ялалтын өдөр - жил бүрийн долоодугаар сарын 11, 12-нд, Октябрын социалист их хувьсгалын ялалтын өдөр арван нэгдүгээр сарын 7-8-нд, БНМАУ-ыг тунхагласан өдөр арван нэгдүгээр сарын 26-нд, БНМАУ-ын АДХ-ын олон шатны хурлын сонгуулийн санал хураах өдөр, мөн хурлын чуулган хуралдах өдөр тус тус мандуулах ёстой билээ. Мөн БНМАУ-аас Гадаад улсад суугаа элчин төлөөлөгчдийн газрын байранд БНМАУ-ын төрийн туг далбааг жил бүрийн долоодугаар сарын 11, 12, арван нэгдүгээр сарын 26-нд болон тэр улсын нь үндэсний баярын өдөр мандуулдаг журамтай. Түүнээс гадна БНМАУ-ын төрийн далбааг манай улсын төрийн дээд байгууллагын ордон байранд тогтмол мандуулж байдаг.

	Ийнхүү манай улсын төрийн далбаа нь монгол ардын хувьсгалын ялалт, МАХН, Ардын Засгийн үйлс, эрх чөлөө, ардчилал, социализм, энх тайвны агуу их үйл хэргийг бэлгэдсэн эрхмийн дээд тэмдэг юм. БНМАУ-ын төрийн туг бол Монголын ард түмний төрийн уламжлалт бэлгэдэл, өвөг дээдсийн маань туг сүлдний залгамж болон мандаж, үндэсний тусгаар тогтнол, эрх чөлөөний хувьсгал, социализмын ялалт коммунизмд хүрэх зорилтын уриа, гэгээн гэрэлт бэлгэдэл нь болж байна.


УЛС ГҮРНИЙ ТЭМДЭГ

	[image: H:\Оруулах\1\Монгол бэлгэдэл\media\image6.jpeg]

	 

	СҮЛД ТАМГА

	 

	Улс гүрний төрийн эрхэм нэгэн бэлгэдэл нь сүлд тэмдэг билээ. Энэхүү сүлд тэмдэг нь тухайн улс гүрнийхээ түүхэн хөгжил, үндэсний онцлог, газар орны баялаг зэргийг илэрхийлэн байдаг.

	Монгол улсын төрийн сүлдний түүх нь бас л дээр цагаас эхлэх бөгөөд монгол газар анхны улс байгуулж явсан хүннү нарын үед холбогдоно. Сурвалж бичгийн мэдээгээр Хүннү нарын эрхэмлэдэг сүлд тэмдгийн зүйлд нар, сар, гал, буга, гөрөөс, шувууны дүрс оролцож байсан гэдэг. Эдгээр сүлдэн тэмдэг нь хойш хойшдоо уламжлагдан эртний хөшөө дурсгал, хадны зураг тамга тэмдэгнээ дүрслэгдэн манай үед хүрч иржээ.

	Тэгэхдээ тэр эртний үеийн сүлд тэмдэг нь монгол угсаатны аж байдал, үндэсний сэтгэцийн онцлогийг тусгасан эд юмс, араатан гөрөөс ав шувууны дүрснээс бүрэлдэж байв. Эдгээрээс мөнх тэнгэрийг төлөөлсөн нар, сар, ертөнцийн гэрэл гэгээ, мандал бадралыг бэлгэдсэн галын дөл хийгээд эртний монголчуудын ан гөрөөнд хэрэглэж байсан эрэмгий дайчин шонхор шувууг сүлдэлж заншжээ. Ингээд XIII зууны үе хүрэхэд цагаан шонхор шувуу нь язгуурын монгол аймаг болох Хиад Боржгины сүлд (сүлдэр) нь болж байлаа. Харин эл сүлдний зүйлийг хэрэглэхдээ заримыг нь орд сүмийн тахилгын онгон шүтээн болгох буюу заримыг нь туг далбаанаа үйлддэг байв. Тэр цагт туг далбааг бас сүлд хэмээн ойлгож байсан тул туг сүлднээ нар, сар, галын дүрсийг хийх ба хиур далбаанаа мөнөөх шонхор шувуу мэтсийн дүрсийг хийж байсан аж.

	Түүнчлэн төрийн сүлд тамгыг бас сүлдний адил ойлгон, түүнд сүлдэлсэн бэлгэдлийн зүйлийн дүрсийг оролцуулах нь бишгүй байв. Монголын эзэнт улсын үед хэрэглэж байсан улс төрийн эрхмийн дээд эдлэл болж агсан пайз зэрэгт барс, шонхор мэт хүчирхэг амьтан, жигүүртний дүрс сийлбэрлэж байсны дээр тамганы бариулыг арслан зэрэг хүчит амьтны дүрсээр гоёдог байжээ.

	Харин тамганы бичгийг монголд мянган жилийн тэртээгээс хэрэглэж ирсэн уйгуржин монгол үсэг хийгээд бусад олон янзын эвхмэл үсгээр үйлддэг байлаа.

	Түүний хамтад төрийн тамгыг үйл хэргийн албан баталгаа, эрх мэдлийн бэлгэдэл болгон машид хүндэлж, уул тамгыг үйлдэх, түүнийг хэрэглэх эрх олгох, мөн тамгыг авч явах хадгалах нарийн журам байв. Монголд оршин тогтнож байсан эртний улсуудын төрийн олон тамга байснаас үлэмж алдартай нь XIII зууны цагт монголын нэгдсэн төр улс үүсэхэд буй болсон «Монголын их төрийн эрдэнийн хасбуу тамгыг» XIII— XVII зууны үед Чингис хаанаас Лигдэн хаан хүртэл дөрвөн зуун гучин жил уламжлагдсаар ирсэн гэх бөгөөд Лигдэн хаан манжийн түрэмгийлэгчдэд хүчин эрсдэж, Хөх нуурын газар одож насан эцэслэх үедээ эл төрийн тамгаа монгол үндэсний улс төрийн оршин тогтнохын бэлгэдэл болгож манж нараас нууцалсан гэдэг домогтой билээ.

	Эрт цагт төрийн тамгыг хас эрдэнэ чулуу, мөнгө, гууль зэрэг төмөрлөг болон модоор үйлдэж байсан байна.

	Монголын нэгдсэн төрийн үед тамганы үг үсэг нь гол төлөв монголын уйгуржин болон дөрвөлжин үсгээр байсны дээр монголын харьяаны газар орны байдалд нийцүүлэн хятад, араб зэрэг үсгээр давхар хадмалладаг байлаа. Тэр цагийн тамганы үг нь: «Мөнх тэнгэрийн хүчин дор их монгол улсын далай хааны зарлиг, харьяат иргэнд хүрвээс биширтүгэй, айтугай» гэсэн монгол бичигтэй байсан байна. Ингээд XV зууны үеэс монголын нэгдсэн улс бутарч олон бага хаадын мэдлийн улс болоход тэдгээр олон бага хаад ноёд өөр өөрсдийн дураар сүр хүчнээ гайхуулсан тамгаа янз бүрээр үйлдэх болжээ. Тэгэхдээ ар монголын хаад ноёдын албан тамганы үндсэн үсэг нь уйгуржин монгол үсэг болон шашинтны номын үсэг болох ланз үсэг байлаа. Харин монгол орон манжийн эрхэнд орох сацуу манж монголоор тамганы үсгийг бичих болсны дээр зарим тохиолдолд хятад төвөдөөр нэмэн бичих нь байв.

	Монгол орон манжаас тусгаарласан 1911 оноос хойш монголын төрийн тамганы үсгийг дан монгол үсгээр бичдэг болжээ. Тэгэхдээ улсын хааны тамга мэтэд эртний монгол гүрний тамганы үсгийн ёсыг сэргээн хэрэглэжээ. Үүний жишээ болгон Богд хаант Монгол улсын төрийн тамганы тухай өгүүлье. Энэхүү тамгыг 1911 оноос тогтсон монгол улсын засгийн газраас боловсруулан гаргасан «Зарлигаар тогтоосон монгол улсын хуулиар» батлан тогтоосон юм. Ингээд Богд хаант монгол улсын төрийн тамгыг хар гарт Гомбо гэдэг хүн хашаар сийлж хийсэн бөгөөд улсын Эх дагинын тамгыг Сэцэн хан аймгийн Дархан Барайшир ван урлажээ. Төрийн тамганаа монголын эртний төрийн бэлгэдлийг сэргээн хэрэглэж тамганы үсгийг соёмбо дөрвөлжин хоёр үсгээр бичсэн байна. Үүний дөрвөлжин бичиг нь эртний Юань улсын үед Пагва лам зохиосон их гүрний эрхэм үсэг болохын дээр энэ үсгээр бичсэн хоёр мөр нь Жавзандамба хутагт болбоос эртний Юань улсын Хубилай сэцэн хааны адилаар төр шашны хэргийг хослон барьж лам харын засгийг нэгтгэн явуулсныг бэлгэдсэн утгатай ажээ. Харин соёмбо үсгээр бичсэн найман мөр нь монголын анхдугаар богд Өндөр Гэгээний дараах найм дахь богдын үед монгол тусгаар тогтносон улс болсныг бэлгэджээ. Тамганы төв дунд уйгуржин монгол бичгээр улсын эзэн хааны алдрыг «Шашин төрийг хослон баригч наран гэрэлт Богд хааны тамга» гэж бичжээ. Дээрх соёмбо болон дөрвөлжин үсгээр бичсэн ном нь саяын тамганы монгол үгийг хөрвүүлэн буулгасан болно. Ийнхүү хааны хаш эрдэнэ тамгыг тархаах аливаа зарлиг, хэлтрүүлэх зарлиг, ухуулах сургах өргөмжлөл, жуух, шар торгон бичигт даран хэрэглэж байлаа. Түүнээс гадна монголын шашны тэргүүний нь хувьд Богдод тусгай тамга хэрэглүүлжээ. Энэ нь «Шашныг мандуулагч, амьтныг жаргуулагч, аврал итгэл хамгийг айлдагч оройн чандмань очирдарь Жавзандамба ламын алтан тамга» гэсэн сүржин нэртэй байв.

	Бусад олон яам албан газрын тамганд дан монгол үсэг хэрэглэж уул газрын нэрийг бичихийн дээр төв дунд нь соёмбо сүлд хийдэг байлаа. Эдгээр тамганы гаднах бариулыг хүслийг хангагч чандмань эрдэнийн дүрстэй үйлдэн уул яам газар, хаад, ноёдын эрх ямбаны байдлаар тамганы жинг тохируулан цутгуулах болсон ба нүүрийн их багыг бас л хэрэглэгчийн зэрэг дэв албан тушаалаар том жижиг хийхээр тогтоосон ажээ. Монголын хуучны тамга нь гол төлөв дөрвөлжин нүүртэй байсан бөгөөд энэ нь бүр ардын засгийн үед 1930-аад онд дугуй (резин) тамга гарах хүртэл хэрэглэгдсэн билээ. Монголчууд тамгыг төрийн бэлгэдэл хэмээн машид хүндэлж тусгай улаан халзан өргөө орд байгуулан түүнийхээ хойморт тамгаа савлаж байрлуулах бөгөөд ийнхүү тамга оршсон өргөөг «тамга» гэж нэрлэдэг. Түүнчлэн төрийн тамгыг эзгүй орхих буюу эгэл айлд эс байлган, ямагт тусгай зориулалттай байранд байлгадаг заншилтай. Мөн шинэ албан газар үүсэж тамга авахад тусгай ёслол гүйцэтгэдэг. Тэгэхэд цагаан эсгий дэвсэн хадаг барьж тамгыг залах бөгөөд түүнийг эзэмшигч нь тамганаас адис авч ёслоод хүндтэй газраа байрлуулдаг байна. Иймээс урьд албан байгууллагыг яам тамгын газар хэмээн нэрлэж байжээ. Харин ардын хувьсгалын дараах хэдэн жилд хуучин тамганы маягаас уламжилсан дөрвөлжин нүүртэй гуулин тамгыг нийтээр хэрэглэж байлаа. Тэгэхдээ ардын засгийн газрын тамга бол урьд үеийн феодалын төрийн тамганаас ихээхэн өөр юм. Хуучин цагт тамга нь феодалын бурангуй ёсонд хүн олныг бишрүүлж, номхон хүлцэнгүй байлгах хэрэгсэл, тахилга шүтлэгийн зүйл болж байсан юм. Тийм ч учраас ардын засгаас хуучин төрийн элдэв тамгыг халж, ард түмний өөрсдийн нь төрийн тамгыг хэрэглүүлсэн билээ. Ардын засгийн газрын тамганы үүсгэл нь 1921 оны гуравдугаар сарын 13-нд Ардын Түр Засгийн Газрыг байгуулах үеэс тавигдсан бөгөөд мөн оны долоодугаар сарын 10-нд Богдын засгийн газрыг татан буулгаж, бүх тамга хэрэглэлийг ардын засгийн газар шилжүүлэн авсны дараа 1922 оны хоёрдугаар сарын 24-нд, Ардын түр засгийн газрын хэрэглэж агсан модон тамгыг өөрчлөн «Монгол улсын ардын засгийн газрын тамга» гэсэн үсэгтэй болд тамга хэрэглэхээр тогтон, мөн сарын 18-наас эхлэн албанаа хэрэглэжээ. Түүнчлэн төвийн олон яам албан газрын тамгыг бас ингэж өөрчилсөн юм. Харин орон нутагт хэрэглэгдсээр байсан хуучин тамга нь аймаг хошуудад ардчилсан захиргаа байгуулсан 1923 оноос эхлэн өөрчлөгдөж аймаг хошуудын хуучин тамгыг хураан улс даяар ардын төрийн тамгыг жигд хэрэглэх болжээ. Түүнчлэн 1925 оны сүүлчээс Ардын засгийн газрын бүх яам албан газрын тамганаа «Бүгд Найрамдах Монгол Ард Улс» хэмээх үсэгтэй болов. Ийнхүү хуучин төр, хуучин тамга хувьсан халагдаж, мандан бадарсан шинэ төр, ардын засгийн бэлгэдэл болсон шинэ тамга үүсэн дэлгэрчээ.

	Ардын засгийн эхний жилүүдэд аливаа тамганаа албан байгууллагын нэрийг соёмбо сүлдний хамтаар үйлддэг байлаа. Харин бусад тэмдэг, тухайлбал: намын байгууллагын тэмдэг нь мөн дөрвөлжин нүүртэй «хас» бүхий байжээ. Гэвч намын төв байгууллагын тамга нь төрийн тамганы адил соёмбо үсэгтэй байв. Ингээд 1925 оноос дээрх хас тэмдэг хэрэглэхийг больж, оронд нь харьяат намын тэмдэг болох арга бэлгийн тэмдэг зураг бүхий таван хошуу хэрэглэх болжээ. Энэ нь яваандаа өөрчлөгдөн 30-аад оны дундаас дан таван хошууг намын байгууллагын тэмдэг болгосон байна. 1924 онд хуралдсан улсын анхдугаар хурлаас баталсан Үндсэн хуульд улсын тамгыг төрийн сүлдний нэгэн адил хуульчлан тогтоож «Улсын их хурлаас дараалан засгийн газар олон яам албаны газруудын тамгыг цөм дөрвөлжин бөгөөд нүүрийн дунд нь соёмбо хэмээх эрхэм үсэг, нүүрийн хоёр этгээдэд уул газрын нэр сэлтийг үйлдүүлбэл зохино» гэж заажээ. Нэгэнт феодал ноёдын захирах ёс эгнэгт устсан тул түүний оронд ардын засгийн нэрийн өмнөөс төрийн тамгыг албанаа хэрэглэх шаардлагатай болсноос ийнхүү шинэ тамгыг хуулиар батлан тогтоожээ.

	 

	 

	СОЁМБО СҮЛД

	 

	Монголын төрийн сүлдэнд эртнээс хэрэглэгдсэн тэмдэг нь соёмбо үсэг юм. Энэ үсгийн нэр нь угтаа санскрит хэлний «соёмбозод» буюу төвөдөөр «Аранзүн нанваа», монголоор «өөрөө тодорсон гэгээ» гэсэн үгнээс гаралтай бөгөөд түүний дүрсийг эртний Энэтхэгт буддын соёл эхлэн цэцэглэсэн Магадха орноо дэлгэр хэрэглэж агсан мөргөлийн номын үсэг болох ланз үсгээр зохиосон, ёс бэлгэдлийг илэрхийлсэн хураангуй номын үсгээс эх авсан ажээ. Энэ үсгийн дээрх галын дөл нар, сарнаас бусад нь ертөнцийг бэлгэдсэн утга бүхий нандин тарни юм. Харин энэ нь маш нандин ном гэгдэх учир бурхны ариун тарни болгон шүтсээр XI зууны үед Адиша, Бром багш гэдэг эрдэмтэн лам нар Төвөдөд шашныг дэлгэрүүлэхэд энэ үсгийг тархаажээ. Түүнээс уламжлан XVII зууны үед 1686 онд Өндөр гэгээн Занабазар соёмбо хэмээх үсэг зохион түүний эхний үсгийг сүлд шүтээн болгожээ. Тэгэхдээ Соёмбо нь эртний Энэтхэгийн бэлгэдлийн ёгт ном «Нанжвандан» хэмээх үсгэн хээнээс сурвалжтай болно. Энэхүү бэлгэдлийн үсэг XVI зууны үеэс монголд дэлгэрэн, гоёл чимэглэл, хүндэтгэлийн зүйл болсон ажээ. Ийнхүү соёмбо үсэг анх зохиогдохдоо ланз төвөд үсгийн ёсноос санаа аван, монгол үгийг үечлэн бичдэг дөрвөлжин үсгийн дүрэмтэй төстэй болжээ. Өндөр гэгээн монгол соёмбо үсгийн титэм үсэг буюу эхний үсгийг мутрын тэмдэг болгож байснаас, монголын лам ноёд түүнийг дуурайн соёмбо үсгийг тамга болгон хэрэглэх болжээ. Гэхдээ энэхүү титэм үсэг нь монголын эртний сүлд болох нар, сар, галын дүрсийг агуулан, дэлхий ертөнц, орон цагийг бэлгэдсэн гүн гүнзгий утгатай болно.

	 

	[image: H:\Оруулах\1\Монгол бэлгэдэл\media\image1.jpeg]

	Соёмбо үсгэн сүлд 1686, 1911-1940, 1945 он.

	 

	Тэр чанараараа энэ үсэг нь эрт цагаас монголын тусгаар тогтнолын бэлгэ тэмдэг сүлд хэмээн ойлгогдох болжээ. Гэвч Манжийн түрэмгийлэгчдийн үед энэ үсгийг төрийн сүлд болгон хэрэглэх боломжгүй байсан бөгөөд жинхэнэ улсын сүлд болсон нь 1911 оноос болно. Монгол орон манжийн дарлалаас чөлөөлөгдөж тусгаар тогтнолоо олоход Богд хаант монгол улсын төрийн албан хуулиар улсын тамга, туг далбаанд хэрэглэх сүлд тэмдгийг тогтооход соёмбо үсэг нь сүлд болжээ. Энэ тухай Зарлигаар тогтоосон Монгол улсын хууль зүйлийн бичигт «Тамганы төвийн үсэг соёмбын Э-бам, зүүн баруун этгээдэд монгол үсэг сийлэх, төрийн далбааны дундад мөн үсгийг хийх тухай» заажээ. Ингэснээр соёмбо, Э-бам үсэг нь улсын сүлд болж, арга билгээ хослон төр улс, үндэс язгуурын шашнаа мандуулах үзэл санааны илэрхийлэл боллоо. Түүнчлэн эл соёмбо Э-бам үсгийг туг далбаанд болон шүтээн болгон хэрэглэхдээ хүрээ гуу, бадамтай үйлдэх болсон байна. Анх XVII зууны үед Монгол овогтныг нэгтгэн дайн хямралыг зогсоон улс үндэснийхээ тусгаар тогтнолыг хамгаалахын уриа болгох зорилгоор зохиогдсон энэ үсэг нь явсаар 1911 онд Ар монгол тусгаар улс болж, үндэсний улсыг байгуулахад төрийн сүлд нь болсон байна.

	 

	 

	ШИНЭ МОНГОЛЫН СҮЛД

	 

	1921 он. Монгол хүн газар шорооныхоо эзэн болохын төлөө, эх орныхоо тусгаар байдал, сайн сайхны төлөө босон тэмцэж билээ. Монголын хувьсгалчид ардын нам, түр засгийн газар, журамт цэргийг байгуулан хувьсгалыг бадраасан. Ардын эрх жаргалангийн төлөө санаа зоригоо нэгтгэсэн ардын нам засаг, журамт цэргийн зорилгыг бэлгэдсэн Сүлд нь монголчуудын эрх чөлөө тусгаар тогтнолын бэлэг тэмдэг болсон соёмбо боллоо. Иймээс ардын намын анхны тамга нь соёмбо болон, «Монгол Ардын намын тамга» гэсэн үсэгтэй байлаа. Ардын журамт цэргийн туг далбаа, ардын түр засгийн газрын албан бичиг нь мөн соёмботой байв. Дайн тулааны бэрх цагт ардын урчууд соёмбо үсэгтэй тамгыг модоор сийлэн, туг далбаанаа хатгамаллаж байлаа.

	1924 он. Монгол оронд феодал хамжлагын ёсыг халж, ардын бүгд найрамдах засгийг тогтоон, анхны үндсэн хуулиа баталлаа. Тус хуулийг баталсан анхдугаар их хурлын тэмдэглэлд доорх баримт гарч байна.

	«... Улсын шинэ сүлдийг батлах тухай хэлэлцэхэд монгол улсын ерөнхий сайд Цэрэндорж: соёмбо үсгийн тухай өвөгчүүлийн хэлэхийг сонсвоос урьд Өндөр гэгээн энэхүү үсгээр «Бүрэн эрхт монгол улс» хэмээн тэмдэглэсэн хэмээдэг бүлгээ гэхэд хурлын тэргүүлэгч: тэмдэг хэмээдэг үгийг сүлд хэмээн соливоос ямар?... гэж асуухад «сүлдээр болгохоор тогтлоо» гэсэн байна. Ингээд БНМАУ-ын анхдугаар үндсэн хуулийн 48-р зүйлд «Улсын сүлд тэмдэгт дээр дурдсан соёмбо үсэг, түүний доод этгээдэд бадамлянхуа цэцгийн зураг бүхий сүлд тэмдэг хэрэглэн явуулбал зохино» хэмээн заажээ. Монгол улс хүн төрөлхтний түүхнээ шинээр мандан бадарч, үндэсний төрөө хөгжүүлэхийн бэлгэдэл-соёмбо үсэг, бусад улсын адил ариунаар боловсрохыг бэлгэдсэн бадамлянхуа цэцэг нь хувьсгалт монгол улсын төрийн сүлд болжээ. Гэхдээ ардын засгийн газрын сүлд нь Богд хааны сүлднээс өөр байв. Түүнд элдэв шашин мөргөлийн номын үсэг үгүй байв. Ингэж соёмбо сүлд шашны нөлөөнөөс алхам алхмаар салан, эртний уламжлалт хэлбэрээрээ ардын эрхт монгол улсын төрийн сүлд болсон юм. Эх орноо харийн дайснаас чөлөөлж улс монголоо тусгаар эрхт болгон, ялгуусан хувьсгалаа батлан хамгаалах, хоцрогдлоос ангижран соёлжин гэгээрэх явдал эрхэм зорилго болж агсан хувьсгалын анхны үеийн улс нийгмийн бодлогын утга чанарыг соёмбо сүлд батлан илэрхийлж байв. Гэвч соёмбо нь улсын сүлд болохын хувьд манай төрийн мөн чанар үндэсний болон эдийн засгийн онцлогийг дүүрэн тусгаж чадахгүй болсон тул улсын сүлд тэмдгийг шинэчлэн өөрчилсөн юм.

	1940 онд хуралдсан БНМАУ-ын VIII их хурлаас баталсан шинэ үндсэн хуульд манай улсын шинэ сүлд тэмдгийн тухай заажээ. БНМАУ-ын сүлд тэмдэг нь дугуй хэлбэртэй дунд нь монгол улсын хангай, тал, говь нутгаар нарны зүг уурга барин давхиж яваа морь унасан ард байх бөгөөд дугуйн хөвөөгөөр өвс ногооны дээр хонь, үхэр, тэмээ, ямаа зэрэг таван хошуу малын толгойг хоёр талаар нь зурж дугуйн дээд талыг дан алхан хээгээр хүрээлж, дунд нь таван хошуу тэмдэгтэй байна. Өвс ногооны доод уулзварт улаан туузан дээр «Бүгд Найрамдах Монгол Ард Улс» гэж бичсэн байхаар тогтоожээ. Энэхүү шинэ сүлднээ манай эх орны баялаг, эдийн засгийн үндэс, монголын хөдөлмөрчин ардыг дүрслэн улс орноо үтэр түргэн хөгжүүлж, нийгэм журмын наран өөд замнуулах намын их зорилтыг тусгасан байна. Үүгээрээ тус сүлд нь гагц эрх чөлөө тусгаар тогтнолын бэлгэдэл болсон соёмбо тэмдгээс өргөн агуулгатай юм.

	Сайх сүлдийг 1960 онд дахин шинэчилж өөрчлөв. Энэ хугацаанд БНМАУ-д социализмын үндсийг тавих МАХН-ын гол зорилт хэрэгжин биелэв. Түүнийг бас сүлднээ тусгах шаардлагатай боллоо. Мөн тус улсын ирээдүйн хөгжлийн баримжааллыг улам гүнзгийрүүлэн харуулах хэрэгцээ ч гарлаа. Ийм учраас уг сүлдийг шинэчилсэн юм. Манай одоогийн үндсэн хуулийн 90-р зүйлд «БНМАУ-ын сүлд бол тарианы ишийг хүрд араагаар холбож, эдгээрийг «БНМАУ» гэсэн үсэг бүхий улаан, цэнхэр өнгийн туузаар ороож зангидсан байна. Сүлдний төвд БНМАУ-ын хангай говь тал хосолсон нутгаар мандах коммунизмын наран өөд хурдалж яваа морь унасан хөдөлмөрчин хүн зурсан байна. Сүлдний магнайд тарианы түрүүний хоёр үзүүрийн хооронд дундаа алтан соёмбо үсэг бүхий таван хошуу байна» гэж заажээ. Сүлдний магнайд улаан таван хошуу, түүний дотор мөн алтан соёмбо үсэг байгаа нь пролетарийн интернационализмын үзэл санаа, үндэсний эрх ашиг хоёрын нэгдлийг илэрхийлжээ. Алтан шар тариа, хүрд араа хоёр нь хөдөө аж ахуй, үйлдвэрийн орон болсон манай улсын шинж чанарыг бэлгэдсэн ажээ. Хүрд арааг тарианы зөрүүлсэн иш дээр суурилуулсан нь манай ажилчин анги хоршоолсон хөдөлмөрчдийн холбоог харуулжээ. Манай улсын сүлдний доод хэсэгт тарианы зөрүүлсэн иш мөн хүрд арааг төрийн далбаагаар туузлан ороож, дундах хөндлөн хөх судал дээр «БНМАУ» гэсэн үсэг байгаа нь манай улсын эдийн засгийн хөгжил, нийгмийн ангийн нэгдэл, энх тайванч гадаад бодлогыг бэлгэджээ. Сүлдний дугуй дотор монгол орны говь тал нутаг, мөнх цаст уул, ой мод, гол мөрнийг дүрслэн эх орныхоо байгалийн үзэсгэлэн, өгөөмөр баялгийг харуулжээ. Мөнх хөх тэнгэрт мандан байгаа нар, цацран гэрэлтэх туяаг огторгуй дүүрэн зурсан нь манай хүн ардын энх тунх амьдрал, аз жаргалын бэлэг тэмдэг болж байна. Сүлдний гол дунд мандаж байгаа нарны зүг хурдлан давхиж яваа морь унасан монгол хүнийг дүрсэлсэн нь монголын хөдөлмөрчин ард юм. Мал сүргийн манлай болсон морь нь манай орны мал аж ахуйг төлөөлжээ. Эх орныхоо эзэн болсон монголын ард түмний ашдын ирээдүй болох коммунизмыг мандах нараар дүрсэлжээ.

	Соёмбо тэмдгийн учрыг тайлбарлавал, соёмбын хамгийн дээр нь байдаг гурван үзүүртэй гал бол өнгөрсөн, одоо, ирээдүйн гурван цагт балчир, идэр, өтгөс гурван үеэрээ үүрд мандахын утгатай болно. Энэ нь галыг монголчууд мандаж бадрахын утгаар хэрэглэдэг заншилтай холбоотой ажээ. Түүний дор байгаа нар сар хоёр бол мөнх тэнгэрийг төлөөлөн, эгнэгт батжин бэхжиж, энхэрч мөнхжихийн бэлгэдэл юм. Энэхүү гал, нар, сар гурав нийлээд монгол улс үүрд бадран мандах болтугай гэсэн утга хадгалжээ. Гурвалжин дүрс бол жад сумны гилбэрийг дүрсэлсэн бөгөөд үзүүрийг доош хандуулсан нь улс ардын дайсныг дарна гэсэн далд утгатай. Түүний доорх тэгш өнцөгтэй дүрс тэмдэг бол хуягийн ялтсыг дүрсэлсэн шулуун шударга, бөх бат журамтай гэсэн утга хадгалжээ. Түүний удаах дугариг нь хос загасны дүрс болно. Загасыг монголчууд өдөр шөнийн цагт нүдээ аньдаггүй, үр төл ихтэй амьтан гэж сонор соргог, өнөр өтгөнийг дүрслэхдээ хэрэглэдэг заншилтай. Мөн энэ дүрс нь арга билэг буюу эр эм гэсэн утгатайн дээр улсын хүн ард нь эрэгтэй, эмэгтэй ялгалгүй цөм сонор сэрэмжтэй байж, өсөж үржин, улс орноо цэцэглүүл гэсэн утга агуулжээ. Соёмбын хоёр хажуугийн босоо дөрвөлжин нь хэрмийг дүрсэлсэн тэмдэг бөгөөд энэ нь монголын бүх ард түмэн эх орныхоо төлөө эв сэтгэл нэгтэй бол төмөр хэрмээс ч бат бэх гэсэн утга санааг хадгалжээ. Ийнхүү соёмбо тэмдэг нь Монголын ард түмэн гал мэт мандан бадарч, наран саран мэт гэрэлтэн мөнхжиж, сум мэт хурц шулуун, хуяг мэт бат бэх байж, загас мэт сонор соргог, өндөр өтгөн явж, арга билгээ хослон төмөр хэрэм лугаа адил төр улсаа хамгаалъя гэсэн гүн утгатай ажээ.

	Эдүгээ соёмбо тэмдэг нь улсын сүлд хийгээд ардын цэргийн зарим тэмдэг, улс олон нийтийн чанартай чимэглэл мэтэд хэрэглэгдэн, төр улсын тусгаар тогтнол, батлан хамгаалах хүчний сүр жавхланг илэрхийлэх болжээ.

	Ийнхүү Бүгд Найрамдах Монгол Ард Улсын сүлд бол манай ардын төрийн сүр хүчин, эрх чадлын эрхэм бэлгэдэл болж байна.


ТӨРИЙН ИХ АЯЛГУУ

	Улс төрийн нэгэн бэлгэдэл нь сүлд дуулал билээ. Тийм ч учраас төрийн үйл хэргийг ёслох хийгээд тэр улс гүрнийг хүндэтгэхэд төрийн дуулал нь эгшиглэдэг. Төрийн дуулал бол улс орныхоо сүр хүчин онцлогийг бэлгэдсэн эрхэм нандин шүлэг аялгуу юм. Монгол улсын төрийн дуулал нь манай орны хөгжлийн онцлогоор бас сонин түүхийг үзжээ.

	Хувьсгалын өмнө Богд хаант монгол улсын үед төрийн дуулал болгон лам, шашин, бурхан, хааныг магтсан уртын дуу (авралын дээд Богд лам, Эрдэнэ мэт шашин г.м.)-г төрийн их ёслол дээд хүндлэлийн найрт дуулж байжээ. Гэвч энэ нь олон түмний сэтгэлийн аялгуу, ардын эрх чөлөө, жаргалант амьдралын хөг болж эс чаджээ.

	Харин ард олон эх орон, эрх чөлөөнийхөө төлөө босон тэмцсэн тэмцлийн дунд түмэн ардын сэтгэлийг сэргээж зоригийг бадраасан дуулал төрсөн билээ. Тэр дуулал нь ардын хувьсгалын анхны дуунууд юм. Ардын журамт цэрэг, ардын нам, их жанжин Сүхбаатарын удирдлагын дор явж, Монгол Ардын Хувьсгалыг ялуулсан их үйлсийн явцад хувьсгалын дуулал үүссэн билээ. Хувьсгалын анхны ялалт Хиагт хотоос эхэлсэн. Хувьсгалын анхны дуулал мөн тэндээс төрөв. Энэ ялалт нь ялгуусан хувьсгалчдын хийморийг сэргээн цог жавхланг нь бадрааж, арга буюу хувьсгалын дууг гаргахад хүргэжээ. Ардын Журамт цэргийн бадруун сэтгэлийн илэрхийлэл болсон анхны дуу нь Хиагтыг чөлөөлөхөд онц гарамгай байлдаж явсан буучийн сумангаас эхлэн цуурайтав. Хуурч Гавар, Ганганы Гомбожав, Лувсанцэрэн, Чимэддорж, Бямба, Наваанжав нарын зэрэг партизанууд энэ дууг хамтран зохиожээ. Тэгээд энэ дууг журамт цэргийнхэн баяжуулан дуулсаар найман бадаг болгон найруулж хувьсгалчдын хүндэт дуулал болгожээ. Ингэж хувьсгалт монголын анхны «сүлд» дуулал эгшиглэжээ. Хувьсгалт партизан нар үгийг нь зохион, хуучны «Хүрэл сүм» хэмээх ардын дууны аяар дуулж гаргасан хувьсгалын сүлд дуулал нь хэн хүний мэдэх «Шивээ хиагт» билээ. Энэ дуунд хувьсгалын анхны ялалт, ардын нам засаг, их жанжин Сүхбаатар, ардын журамт цэрэг, түүний зэр зэвсгийн сүр хүчийг магтан дуулдаг.

	Хувьсгал улам ялсаар байлаа. Журамт цэрэг «Шивээ хиагт»-аа дуулсаар явлаа. «Шивээ хиагт» улам баяжсаар байлаа. Ардын журамт цэрэг, хувьсгал анх ялахад түүний бэлгэдэл болсон «Шивээ Хиагт»-ыг дуулж явсан бол хувьсгалын дараа дараагийн ялалтын онцлогт тохируулан олон шинэ дуу гаргажээ. Тэр нь шинэ монгол улсын төрийн туг сүлдний тухай «Алтан үсэгтэй туг», «Магнаг үсэгтэй туг» хэмээх дуунууд билээ. Монгол орноо үүрлэн байсан гадаадын дайсныг хөөн тонилгож хувьсгалыг ялуулсан тухай дуу газар бүрээс цуурайтлаа. Зүүн хязгаарт бүгсэн цагаантныг дарсан тухай «Улаан туг» гэдэг дууг тэр дайнд оролцож явсан алдарт дуучин М. Дугаржав зохиожээ. Энэ дуу бас «Шивээ хиагт»-ын адил дэлгэрчээ. Ийнхүү хувьсгалын эхний үед зохиогдсон «Шивээ хиагт», «Магнаг үсэгтэй туг», «Улаан туг» зэрэг дуу нь тэр үеийн монголын сүлд дуулал болж байв. Монголын хувьсгал бүрэн ялж улс орноо сэргээн хөгжүүлэх их зорилт тавигдлаа. Тэрхүү их үйлсийг олон улсын пролетари нартай хувь заяагаа холбон байж бүтээж чадах байлаа. Тэгээд ч манай нам засаг 1921 онд агуу их Оросын ард түмэн, их Лениний өгөөмөр тусламжийг аван, ардын хувьсгалыг ялуулж эх нутгаа чөлөөлсний адил улс орноо хөгжүүлэн цэцэглүүлэх их үйл хэргийг мөн л олон улсын пролетари нарын хүчинд түшиглэн бүтээх хэрэгтэй боллоо. Тэр цагт монголын ард түмний санал зоригоо нэгтгэсэн олон улсын пролетари нарын нийтийн байгууллага нь Бүх дэлхийн эв хамтын III интернационал байлаа. Иймээс монгол хүн энэ байгууллагад нэгдсэн тухай дууг зохиов. Тэр нь «Монгол интернационал» гэдэг нэрээр олонд дэлгэрсэн бөгөөд түүний үгийг 1923 онд уран зохиолч С. Буяннэмэх зохион, Насанбат хэмээх хүн ая оруулжээ. Мөн энэ дуу ихэд дэлгэрч 1940-өөд оныг дуустал манай улсын төрийн дуулал болон цуурайтсан юм. Хэдий тийм боловч хувьсгалын анхны дуунууд маань уянгалсаар байлаа. Монгол улс хөрөнгөтний биш хөгжлийн замаар замнаж, тус орноо социализмын үндсийг байгуулах зорилт тавигдахад түүний одоо ирээдүйн байдлыг тусгасан шинэ дуулал хэрэгтэй болов. Ингээд уран бүтээлч нар шинэ сүлд дууллыг бүтээжээ. Зохиолч Ц. Дамдинсүрэн үгийг нь, хөгжмийн зохиолч Б. Дамдинсүрэн, Л. Мөрдорж нар аяыг нь зохиосон нь «БНМАУ-ын сүлд дуулал» хэмээх шинэ дууг гаргалаа. Энэ дуу нь тус улсын «сүлд дуулал» хэмээн нэрлэгдсэн анхны дуу нь юм.

	Энэхүү сүлд дууллыг БНМАУ-ын Бага хурлын Тэргүүлэгчдийн 1950 оны дөрөвдүгээр сарын 26-ны 43 дугаар зарлигаар батлан, 1950 оны 5 дугаар сарын 1-нээс эхлэн орон даяар дуулуулж заншуулжээ. Шинэ сүлд дууллыг бүтээгч нар Зөвлөлтийн сүлд дууллын маягийг харгалзан, үгийг нь монгол шүлгийн ёсоор зохион, аяыг нь монголын хүндэтгэлийн аялгуунд тааруулан гаргасан ажээ. Иймээс энэ дуулал нь ардын дуу мэт дорхноо түгэн дэлгэрчээ.

	Улс орны хөгжлийн онцлогтой хөг нийлүүлэн 1961 онд дээрх сүлд дууллын үгийг өөрчлөн, утгыг нь улам гүнзгий болгожээ. Эдүгээ дуулан бүхий БНМАУ-ын сүлд дууллын шинэ үгийг зохиолч Ц. Гайтав, Ч. Чимид нар зохиосон юм.

	Манай улсын төрийн дуулал нь монголын ард түмний ялалт амжилт, хөгжил дэвшил, социализм, коммунизмын төлөө тэмцлийн илэрхийлэл болсон эрхмийн дээд, ариун нандин хөг аялгуу болж байна.

	 

	Жич: сүлд дууллын үгийг дор хавсаргав.

	 

	«Бүх дэлхийн эв хамтын III интернационалын магтуу дуу» МОНГОЛ ИНТЕРНАЦИОНАЛ

	 

	Бүх дэлхийн ард түмэнд

	Бүрэн эрхийг олгогч интернационал

	Бүдүүлэг ядуу ард түмнийг

	Гэгээнээр удирдагч интернационал

	 

	Хамаг дэлхийн ядуу ардыг

	Харанхуйгаар мөлжигч харгисуудыг

	Хашин арилгахаар эсэргүүцсэн

	Хасын замтай интернационал

	 

	Гэмгүй суусан орчлонг

	Гэмтүүлэн дарлагч капиталтанг

	Хийсгэн арилгахаар эсэргүүцсэн

	Гэгээн мөртэй интернационал

	 

	Гайхамшигт жавхлант улаан тугаар

	Газрын бөмбөрцгийг бүрхээд

	Гал усны гашуун зовлонгоос гэтэлгэгч

	Гайхамшигт гуравдугаар интернационал

	 

	Дорно өрнийн олон тив дэх

	Доромжлогдсон дарлагдсан ард түмэн

	Даруйхан бүгдээрээ босоцгоож

	Догшин харгисуудыг дарцгаагтун

	 

	Баялаг ноёдын эрх мэдэлд

	Балбагдан дарлагдсан ард түмэн

	Багын хайран наснаасаа

	Үйлдвэрт зүтгэсэн ард түмэн

	 

	Эдгээр олон зовлонтон нар

	Эв хамтын интернационалд нэгдэж

	Эрчимтэй ангийн чанарыг баримтлан

	Эзэрхэг баячуудыг эсэргүүцье

	 

	Жаргалант байдлыг зохион чадагч

	Жавхлант туг юугаа байгуулсан

	Журамт эв хамт намуудын

	Журам холбоот интернационал

	 

	Гэгээн тунгалаг эрдэм соёлоор

	Дөрвөн зүгтээ цэцэг дэлгэж

	Гэрэлт нарны эрдэнийн туяагаар

	Ертөнц дахиныг гийгүүлэх болтугай.

	 

	Энэхүү дэлхийн ард түмнийг

	Эрхбиш нэгтгэх зорилготой

	Эв хамтын гуравдугаар интернационал

	Үүрд наран мэт мандах болтугай.

	 

	(1923 он. С. Буяннэмэх зохиожээ)

	 

	БНМАУ-ЫН СҮЛД ДУУЛАЛ

	 

	Дархан манай хувьсгалт улс

	Даяар Монголын ариун голомт

	Дайсны хөлд хэзээ ч орохгүй

	Дандаа энхжиж үүрд мөнхөжнө

	 

	Д а х и л т:

	Хамаг дэлхийн шударга улстай

	Хамтран нэгдсэн эгнээг бэхжүүлж

	Хатан зориг бүхий чадлаар

	Хайрт монгол орноо мандуулъя

	 

	Ачит Ленин, Сталины заасан

	Ардын чөлөө, жаргалын замаар

	Агуу монгол орноо удирдсан

	Ачит Сүхбаатар, Чойбалсан

	 

	Д а х и л т:

	 

	Зоригт Монголын золтой ардууд

	Зовлонг тонилгож, жаргалыг эдлэв.

	Жаргалын түлхүүр, хөгжлийн тулгуур

	Жавхлант манай орон мандтугай.

	 

	Д а х и л т:

	 

	(1950 он. Ц. Дамдинсүрэн зохиожээ)

	 

	БНМАУ-ЫН СҮЛД ДУУЛАЛ

	 

	Урьдын бэрх дарлалыг устгаж

	Ардын эрх жаргалыг тогтоож

	Бүх нийтийн зоригийг илтгэсэн

	Бүгд Найрамдах Улсаа байгуулсан

	 

	Дахилт:

	Сайхан монголын цэлгэр орон

	Саруул хөгжлийн дэлгэр гүрэн

	Үеийн үед энхжин бадартугай

	Үрийн үрд батжин мандтугай

	 

	Ачит нам алсыг гийгүүлж

	Хүчит түмэн улсыг хөгжүүлж

	Бууршгүй зүтгэл дүүрэн хөвчилсөн

	Цуцашгүй тэмцэл түүхийг товчилсон

	 

	Дахилт:

	Сайхан монголын цэлгэр орон

	Саруул хөгжлийн дэлгэр гүрэн

	Үеийн үед энхжин бадартугай

	Үрийн үрд батжин мандтугай

	 

	Зөвлөлт оронтой заяа холбож

	Дэвшилт олонтой санаа нийлж

	Хандах зүгийг бахтай барьсан

	Мандах коммунизмыг цогтой зорьсон

	 

	Дахилт:

	Сайхан монголын цэлгэр орон

	Саруул хөгжлийн дэлгэр гүрэн

	Үеийн үед энхжин бадартугай

	Үрийн үрд батжин мандтугай

	 

	(1961 он. Ц. Гайтав, Ч. Чимид нар зохиожээ.)

ХОТОЛ ТҮМНИЙ БАЯСГАЛАН

	[image: H:\Оруулах\1\Монгол бэлгэдэл\media\image5.jpeg]

	 

	Аливаа улс үндэстний нийгэм аж байдлын дурсгалын үйлийг тэмдэглэж өнгөрүүлэх нийтийн их ёслол нь тэр ард түмний баяр наадам нь болдог билээ. Монголын ард түмэн дэлхийн бусад иргэний адил өөрсдийн аж амьдрал нийгэм соёлын онцлогийг тусгасан баяр наадмыг үүсгэн хөгжүүлсээр иржээ. Олон мянганы тэртээгээс монгол газар, төр улс үүсгэн тогтнож нийгэм төрийнхөө онцлог явдлыг тэмдэглэн заншжээ. Тийнхүү монгол туургатны эрхэмлэн ёсолж ирсэн нэгэн гол баяр нь эрийн гурван наадам билээ. Монголчууд балар эртнээс нааш төв азийн энэ өргөн уудам нутагт дөрвөн цагийн аяс, ус бэлчээрийн өнгө, мал сүргийн эрхээр нүүдэллэн аж төрж, хүний нийгмийн хөгжлийн элдэв үе шатыг дамжин туулж, нүүдэл зүйн соёл иргэншлийг бүтээнгээ энэхүү эрийн гурван наадмыг бий болгожээ.

	Монгол хүн хүлэг морины шандсыг шалгаж, эр хүний биеийн чадал, эрхийн эрчийг сорьдог өвөрмөц сонин наадмыг наадсаар өнөөдрийн өдрийг хүрчээ.

	Монголчуудын наадам баяр тэмдэглэж байсан тухай мэдээ хоёр мянган жилийн тэртээ үед хамаарах бөгөөд монголын өвөг болох Хүннү улсын цагаас морь тэмээ уралдуулж сур харвуулж, бөх барилдуулж байсан гэдэг. Тэгэхдээ энэ ёслол тэмцээнийг цаг улирлын байдалд нийцүүлэн үрс гаргах, уул овоо тахих зэрэг ёслолыг тохиолдуулан явуулдаг байв. Түүнээс хойших нь олон аймаг улс мөнхүү ёслолыг үйлдсээр иржээ. Ялангуяа монголын нэгдсэн улс байгуулагдсан XIII зууны үеэс төрийн сүлд, цэргийн хүчнийг бүртгэн үзэхэд нум сум харвах хийгээд агт шалгаруулах ялдамд цэрэг эрийн хүчийг сорих наадмыг хийж байв.

	Тэр цагийн гол баяр нь дөрвөн улирлын байдалд нийцсэн хаврын сард тохиолдох цагаан сүргийн хурим, зуны сард болох уураг үрсийн хурим, өвлийн сард болох мялаалгын хурим зэрэг дөрвөн янзын баяр байсан бөгөөд тухайн хурим тохиолдсон үесээр мөн л эрийн гурван наадмыг наадаж байсан байна. Чингээд өвлийн хурим нь явсаар цагаан сарын баяр болж бусад нь дэлгэр цагийн ёслол болжээ. Түүнчлэн дайн байлдаанд явах, тэндээс буцаж ирэх, хаан ширээнд суулгах, өвгөдийн сүлдийг тахих гэх мэтийн ёслолд дээрх наадмыг наадаж байжээ. Мөн тайван цагтаа авд мордох зэрэг нь наадам тэмцээний шинжтэй болдог байна. Тиймээс эр бүрийн барилдах чадвар, харвах эрдэм, хүлэг морины хүчийг сорих нь дэлгэр байжээ. Тэр үед эр хүн нумаа өөрөө хийж, харвах намнахыг заавал сургаж байх ёстой бөгөөд дайнд унах сайн морийг тухайлан бэлддэг байв. Түүний хамтад эрийн гурван наадмын манлай шалгаруулах нь элбэг байжээ. Жишээ нь: 1220-иод онд Есөнх мэргэн гэдэг баатар 335 алд буюу 500- аад метр газар харваж онцгой амжилт үзүүлсний учир хөшөө босгосон байна. Мөн түүнчлэн бусад олон мэргэдийн тухай сурвалж бичигт гардаг. Эдгээр харваачаас гадна аварга хүчит бөхчүүл Бүри, Бэлгүтэй зэрэг хүчтэнүүд байсан гэдэг.

	Эрийн гурван наадмыг ингэж цэрэг дайны зорилгоор явуулах нь аажимдаа суларч улсын хэмжээгээр хийдэг их баяр ёслол нь отог түмний хэмжээгээр хийдэг бага шиг наадмаар солигджээ. Энэ нь монголын нэгдсэн төр улс доройтож феодалын бутрал болсонтой холбоотой юм. Нөгөө талаар тэрхүү тархай бутархай байдлыг даван туулахын тулд нийтлэг баяр наадмыг сэргээн явуулж түүнд шинээр дэлгэрч байсан буддын шашны ёсыг шингээх эрмэлзэл XVII зууны дунд үед хүчтэй болсон байна.

	1640 онд Халх монголд шарын шашны тэргүүнийг өргөмжлөхөд Халхын долоон хошуу нийлж наадам хийн, шашны толгойлогч болсон Өндөр гэгээн (Анхдугаар богд)-д бат оршил өргөжээ. Бат оршил гэдэг нь Жавзандамба хутагтыг өнөд бат байлгахыг ерөөсөн утгатай ёслолын номыг уншиж бэлэг сэлт барин наадам өргөхийн нэр билээ. Мөн түүнийг төвөдөөр Даншиг гэж нэрлэх тул долоон хошуу даншиг хэмээн алдаршжээ.

	Ингээд XVII зууны сүүлчээс манжийн түрэмгийлэгчид монгол орныг эзлэх үес энэ наадам нэг хэсэг саарсан байна. Гэвч дайн дажны хөл намжиж нутаг орноосоо үймж явсан халхчууд уг нутагтаа хүрэлцэн ирж тайван суух болж түүнийгээ тэмдэглэн халхын дөрвөн аймаг нийтээр их наадам наадсан гэдэг. Тэр үед тус наадамд Бонхор гэдэг хүний морь түрүүлсэнд түүнийг магтаж «Түмний эх» гэдэг шүлгийг зохион ая оруулсан гэх бөгөөд тэр цагаас эхлэн наадам болгонд энэ дууг дуулж хөгжимддөг болжээ. Ингээд богдын шавь нар улам олшрон дөрвөн аймгийн нэгэн адил эрхтэй болж тэд нарыг захирах шанзодбыг бий болгосон байна. Үүний хамт дөрвөн аймаг шавь нар бүгд нийлж даншиг наадмыг хийж байсаар сүүл сүүлдээ гурван жилд нэг удаа ёслох буюу бүр хожимдоо Богдыг нас барах, өргөмжлөх, жил орсон зэргийг тохиолдуулан олонтоо наадам хийх болов. Гэхдээ манжид дагаар орсны дараах зуу шахам жилд нэлээд хөнгөнөөр ёсолж байсан энэ наадамд харвах намнах зэрэг цэргийн чанартай тэмцээнийг үйлдэх нь ихэд саарсан ажээ. Тэр үед наадам нь монголчуудыг нэгтгэн босгож магадгүй гэж манж нар ихэд болгоомжлон, тийнхүү наадмыг сүрлэг өргөнөөр тэмдэглэхийг хориглож байсан боловч түүнийг хүчлэн зогсоож чадаагүй юм. Тиймээс тус наадмыг төр цэргийн сүр хүчний бэлгэдлийн утгаар бус шашин иргэний баяр болгон тогтоосон байна.

	XVIII зууны сүүлч XIX зууны эхэн үеэс монголын домогт уулс — Богд хан хайрхан уулыг 1778 онд, Отгон тэнгэр уулыг 1779 онд, Хан Хэнтий уулыг 1818 оноос тайж тахидаг болгосноор түүнтэй холбогдсон наадмыг хийж заншсан байна. Энэ бол шашны шинж чанартай заншил байлаа. Ингэж эртний бат оршил өргөх наадам нь тасралтгүй уламжлан явсаар 1912 оныг хүрсэн юм. Үүний зэрэгцээгээр Сэцэн хан, Түшээт хан, Богдын шавь нар нийлж дээрх уулыг тайн, багавтар наадмыг XIX зууны эхнээс хийж эхэлсэн бөгөөд үүнийг арван засгийн наадам гэдэг билээ. Энэ наадам нь 1924 оныг хүртэл үргэлжилжээ. Улсын чанартай явуулж байсан дээрх наадмаас гадна орон нутагт бага жижиг наадмыг хийдэг байв. Хуучин цагийн эдгээр баяр наадам нь нэг талаас нийт монгол үндэстний шинжтэй түгээмэл баяр мөн боловч гол зорилго нь ноёлогч феодал ангид зориулагдан ард олонд дарамт болох нь багагүй байв.

	Хувьсгал ялахын өмнөх үеийн төрийн үндсэн баяр нь Богд хаант монгол улсын гол баяр болох дөрвөн улирлын их ёслол байлаа. Хувьсгал ялахын өмнөх үеийн төрийн үндсэн баярууд нь монголын эртний ёстой төстэй дөрвөн улирлын ёслол байсан бөгөөд түүнд хаврын Шинэлэх ёслол, зуны Бат оршил буюу даншиг наадам, намар улсын эзэн богд хааны Түмэн өлзий гийсний баяр, өвөл Богдыг хаан ширээнд залсны баяр зэрэг дөрвөн зүйлийн ёслол болж байв. Үүнээс зун намрын баяруудад нь мөнөөхөн эрийн гурван наадмыг наадаж байлаа. Тэгэхдээ энэ наадмын зардал хөрөнгө нь энгийн ардуудаас гарч дарамт бэрхшээлийг учруулдаг байсан байна. Харин монголын феодалууд монгол орныг дангаар эзэрхэхийн сүр хүчнээ бадруулах, феодалын бурангуй ёс шашны мухар сүсгийг батад хадгалах хэрэглүүр болгож байлаа. Хэдий тийм боловч монголын ард түмэн үндэсний уламжлалт наадмаа үеийн үед боловсруулан хөгжүүлж үндэсний спортын төрөл болгож чадсан билээ.

	Агуу их октябрын шууд нөлөөгөөр ялсан 1921 оны Ардын хувьсгал монгол үндэсний наадмын түүхэнд шинэ эрин үеийг нээсэн юм.

	Монгол оронд ардын хувьсгал ялснаар монгол үндэсний төрийн тусгаар тогтнол, байлдаж олсон эрх чөлөө, ялгуулсан хувьсгал, хүн ардын жаргалант амьдрал, чөлөөт хөдөлмөрийн бэлгэдэл, тэргүүний дэвшилт үзэл санаа соёлч боловсон байдлыг сурталчлах чухал хэрэглүүр болсон хувьсгалч шинэ баяр наадмыг үүсгэн дэлгэрүүлсэн юм. Энэхүү шинэ баяр наадмын анхных нь 1921 оны зургаадугаар сарын сүүлчээр Хүрээг чөлөөлөхөд зориулж үйлдсэн цэргийн наадам, долоодугаар сарын эхээр хүрээг чөлөөлснийг ёсолсон Алтанбулагийн наадам, долоодугаар сарын 11-нд ардын засгийг тунхагласан ёслол зэрэг болно. Үүнээс эхлэн манай шинэ үеийн баяр ёслолын эх суурь тавигдаж хувьсгалт уламжлалын баяр болон агуу их Октябрын социалист хувьсгалын баяр, дэлхийн хөдөлмөрчдийн эв санааны нэгдлийн өдөр Майн 1-нийг тэмдэглэдэг болсноор манай шинэ баяр наадмын орчин үеийн ёслол горим төлөвшин тогтсон юм. Ингээд 1921-1924 онд авсан хувьсгалт арга хэмжээний үр дүнд феодализмын хүч мөхөж түүнийг тэтгэх ёс дэглэм устаж, хуучин үеийн элдэв баяр наадам устсан юм. Ардын хувьсгалын шинэ баяр наадам нь ард нийтийн парад жагсаал, биеийн тамир-уран сайхны үзүүлбэр зэрэг нийтлэг зүйлээр баяжиж хөгжсөн билээ. Түүнчлэн эрийн гурван наадмын хуучин дүрэм журам өөрчлөгдөж морь уралдах, бөх барилдах, сур харвах шинэ дүрэм буй болжээ. Эдгээрийн ёслол дахь шашны тахилга мөргөл, феодалын харгис бурангуй ёсны байдал үгүй болж, хүнлэг энэрэнгүй шударга ардчилсан ёс нь заншил болжээ. Энэхүү ардын хувьсгалын ялалтыг ёслон тэмдэглэсэн 60-аад жилийн дотор уламжлалт эрийн гурван наадам шинэчлэгдэн хөгжиж, хувьсгалт социалист агуулгатай болон үндэсний хэлбэрийн боловсронгуй байдалд дэвшжээ. 1920- иод оны эхэн үеийн наадмын хэв журам нь өнөөгийн наадмын үндсэн горим дүрэм болж, улсын наадмыг засгийн газраас батлагдсан баяр наадмын комисс эрхлэн, наадмын шилдгүүдэд алдар цол, бай шагнал олгох, уул ёслол тэмцээнийг тогтсон дүрэм горимын дагуу явуулдаг боллоо. Чингэснээс наадмын хурдан морьдын уралдах газрын хэмжээ нь тогтмол болж, даага 15 км, шүдлэн 20 км, хязаалан 25 км, соёолон 28 км, их нас 35 км, азарга 30 км, жороо 15 км байхаар тогтсон бөгөөд сурын харваанд 20 сумны мэрэг шалгаруулахыг нийтийн журам болгон тэргүүлснийг дэслэн мэргэн цолоор шагнах, бөх барилдахад 512 бөхийг барилдуулан, 5-6 давсныг улсын начин, 7-8 давсныг заан, түүнээс дээш давж түрүүлснийг арслан, 2-3 түрүүлснийг аварга цол шагнаж, олон дахин түрүүлсэн аваргад далай, даян, дархан гэх мэт цолыг нэмж олгон, сайн барилдагсдад олон зүйлийн чимэг олгож заншжээ. Мөн идэр бөхчүүлд эртний уламжлалт харцага, шонхор, тулгат, шандас цол олгодог болсон бөгөөд мөн идэр харваачид мэргэн цол шагнадаг болжээ. Түүнчлэн орон нутаг байгууллагын бөхийн цол буй болсон байна.

	 

	 

	БӨХ

	 

	Эрийн гурван наадмын нэгэн төрөл нь бөхийн барилдаан юм. Бөхийн барилдаан нь монгол угсаатны дотор цэрвүү барилдах, хөлөөр ташиж барилдах, зууралдан ноололдох зэрэг хэдэн янз болох бөгөөд үүний эхний нь халхад түгээмэл, хоёр дахь нь өвөр монголд, гурав дахь нь буриад, дөрвөд ястны дотор дэлгэрсэн ажээ. Эдгээрийн аль шилдэг бүхнийг нь найруулан авсан монгол үндэсний нийтлэг барилдаан нь халх барилдаанд тулгуурлан төлөвшсөн орчин үеийн монгол барилдаан болно. Энэ барилдааны барилдах журам, мэх, ёс заншил нь их л нарийн бөгөөд барилдагчийн бяр самбаа ухааныг шалгах онцлог үйл болно. Мөн түүнчлэн алдарт хүчтэний тухай домог түүх арвины дээр бөхтэй холбогдсон баялаг аман зохиол бий. Үүнээс зарим алдарт бөхчүүлийн талаар дурдвал манжийн байлдан дагууллын эхэн үед саарсан монголын эрийн гурван наадам нэлээд сэргэсэн 1800-аад оноос нааших үеийн их хүчтэнүүдийн тухай мэдээ харьцангуй арвин байдаг. Үүнд: XVIII зууны сүүл үеийн бөх хятадын тэргүүн бөхийг дийлж явсан халхын Гүр бөх, 1800-аад оны эхний 30- аад жилийн наадмын магнай болж 10 гаруй түрүүлж явсан Намжилжав аварга, түүний халааг авсан 1840-1850 оны наадмын түрүү Рэнчин аварга, 1860-1870 оны наадмын магнай Өсөхбаяр аварга, 1870-1880 оны үеийн хүчтэн Гэлэгсэнгэ аварга 1880-1890-ээд оны онд хүчтэн Дугар аварга, 1890-1910- аад оны наадмын баясгалан, аварга, бүхний манлай, тэр цагийн улсын чанартай наадамд 20 гаруй түрүүлсэн Сандаг-Очир хэмээх алдарт Намхай аварга, түүнийг залгамжлагч 1910-1920-иод оны хүчтэн Вандан аварга зэрэг хуучны алдарт бөхчүүлийг нэрлэж болно. Ардын Хувьсгалын үеийн баяр наадмын магнай болсон Вандан аваргаас өгсүүлээд Босоо Шагдар, Босоо Самдан, Буур Жамъян зэрэг олон хүчтэнүүд төрөн гарсны дээр тэдний хойчийг залгамжлагч 1940-1950-аад оны наадмын эзэн, улсын наадамд 7 түрүүлж 3 үзүүрлэн, 7 шөвгөрсөн манай үеийн алдарт хүчтэн Түвдэндорж аварга, 1950-аад оны сүүл үеийн хүчтэний манлай Дамдин аварга, 1960-1970-аад оны наадмын түрүү аварга Мөнхбат, Баянмөнх нар монгол бөхийн түүхэнд алдраа мөнхөлжээ.

	Энэхүү хүчтэн бөхчүүлийн ёслолын хөдөлгөөн, өмсөж хэрэглэдэг зүйл нь мөн л гүн гүнзгий учир утгатай болно. Бөхийн гараа дэвээ шаваа нь дор бүрнээ утгыг хадгалсан байдаг. 

	Бөх нь гарахдаа гуяа алгадаж наадамд оролцож байгаагаа илтгээд, засуулаар малгайгаа авхуулж нэр алдраа дуудуулаад, явуут дундаа дэвж, эр биеийн сүр жавхланг хүчит жигүүртний (гарди, бүргэд, харцага, шонхрын) хөдөлгөөнөөр дүрслэн үзүүлнэ. Энэ нь нэг ёсондоо жигүүртний дэвэлтийг дүрсэлсэн бүжиг юм. Ингээд шавж өрөхдөө арслан заан мэт агуу хүчит амьтныг дүрслэн зогсдог байна. Мөн дүүмэд нь ямагт ахмаддаа очиж барилддаг нь ахчлах дүүчлэхийн ёсны илрэл болох бөгөөд барилдаад давсандаа унасан нь тахим өгч дийлдсэнээ хүлээх, давсан нь малгайг өмсөж, туг сүлдээ тойрч ёсолдог нь цөм л төр улс олон түмнээ хүндэтгэж байгаагийн тэмдэг ажээ.

	Бас бөхийн хувцас хэрэглэлд арслан барс зэрэг хүчит амьтны дүрс, бөх батыг бэлгэдсэн нацагдорж, аман хүзүү, хуяг хээ зэрэг угалз их байдаг нь эзэн хүн нь дийлдэхгүй байхыг бэлгэдсэн зүйл юм.

	 

	 

	СУР

	 

	Эрийн гурван наадмын нөгөө нэгэн төрөл нь сурын харваа юм. Монгол үндэсний сурын харваа нь 20 сумны мэрэг шалгах, морины хурданд бөмбөг намнах, сум хөвүүлэх зэрэг үндсэн төрөл болох бөгөөд үүнээс орчин үед 20 сумны мэрэг шалгах нь түгээмэл дэлгэрчээ. Харин харвах зарчим нь саранпай харваж, хүн бүрийн мэргэ шалгах, багаар сур харвах, зурхай өшиглөх гэсэн гурван зүйл болохоос эхнийх нь эрт цагт дэлгэр байсан цэргийн шинжтэй сургууль тэмцээн байсаар XVIII зууны үеэс буурсан ажээ. Нөгөө баг харвуул нь зэвт сумны оронд булцуут сумаар харвадаг энгийн наадмын шинжтэй тэмцээн болно.

	Сурын харваа нь монголын язгуурын наадам сургууль мөн боловч манжийн дарлалын үед монголчуудыг цэргийн эрдэмд боловсрохоос сэргийлж саранпай харвах мэт зарим төрлийг нь хориглох, энгийн харвааг нь арга буюу эс болиулжээ. Харин Богд хаант улсын үед сурын харваа урьд урьдаас сэргэж, цэргийн бэлтгэл, эгэл наадмын утгатай болсон байна.

	Монгол нум нь хийцийн хувьд хавчаахай, нарийн хийцийн матигар нум, холхивч нум гэсэн гурван төрөл болох ба хавчаахай нум нь буриад зэрэг ястнаа өргөн дэлгэрч, нарийн хийцийн нум нь бусад монгол угсаатнаа дэлгэрсэн байна.

	Нум сум нь эр хүний эрхэм зэвсэг учир түүнийг монголчууд их л нандигнан, гоё сайхан саадаг хоромсогод агуулдаг билээ.

	Мөн түүнчлэн нум сумны холбогдолтой баялаг нэр томьёо монгол хэлнээ байх бөгөөд нум сумыг сүлд шүтээн болгодог заншилтай байжээ.

	Тэгээд нумаа аль бөх бат зүйлс (хатуу мод, эвэр)-ээр хийж, аль сайн цавуугаар нааж, хөвчийг нь шандас шөрмөсөөр үйлдэж, нумдаа хүчний бэлгэдэл болсон дөрвөн хүчтэнийг дүрсэлсэн хээ угалз тавьдаг байна. Мөн нум сумаа магтсан шүлэг, ерөөл, оньсого, үлгэрийг ард түмэн бүтээжээ. Энэхүү алдарт шар нумыг барьсан мэргэн харваачид монгол орноо олон бий. Тэдний заримыг дурдвал: эртний их харваач Есөн мэргэн, Чуу мэргэн, Хавт Хасар нараас авхуулаад хожмын үеийн халхын Даш мэргэн болон өнөөгийн монголын мэргэн харваач жанжин Сүхбаатар, Цэдэв, Мишигдоной, Адилбиш, Ишчогдов, Дашцэрэн, Лонжид зэрэг улсын мэргэд эмэгтэй харваач Оюунханд, Магнай, Цэрэндулам, идэр харваач улсын мэргэн Гиймаа, Баасанжав, Баттулга нарын зэрэг нэрт харваачдыг дурдаж болно. 

	Ийнхүү орчин үеийн монгол сурын харваа нь өргөжин хөгжиж эрэгтэй, эмэгтэй хүүхэд хөгшидгүй мэргэн болж, наадмын талбараас онолтын баярын уухай хаа хаагүй сонстож, энгүүн цагт сур харвааны нэгэн бага төрөл болсон шагай харвах наадам үргэлжилж, мөн шагайны уухай уянгалдаг. Үүний зэрэгцээгээр манай сурчид олон улсын байт сурын наадамд ихэд оролцон, дэлхий дахинаа алдраа дуурьсгасан Дэмбэрэл мэргэн зэрэг сайчуулаараа бахархаж байдаг билээ.

	МОРЬ

	 

	Эрийн гурван наадмын өөр нэгэн төрөл нь хурдан морины уралдаан юм. Морин уралдаан нь монгол хүний хамгийн дуртай цэнгэл болох бөгөөд амьдралын хэрэгцээ, баяр наадмын гоёл цэнгээний шаардлагаар үүсэн хөгжжээ. Монгол хүн эрхлэн адгуулж ирсэн таван хошуу малынхаа дотроос адуун сүргийг гойд хүндлэн, түүний тухай бүхэл бүтэн ухааныг буй болгосон байна. Тухайлбал: сайн сайхан морь, хурдан морийг шинжих мэдлэгийн тогтолцоог бүтээсэн байна. Үүнийхээ үндсэн дээр хурдан морь таних арга, морь уяж засах, морь уралдуулж наадам хийх журам ёсыг тогтоожээ. Уламжлалт морин уралдаанд морийг их, дунд, бага морь хэмээн гурван анги хувааж уралдуулдаг байсан бөгөөд XX зууны эхэн үеэс азарга, шүдлэн, жороог нэмэн уралдуулах болсон бөгөөд зарим үед уралдах морьдын тоо 1000-д хүрч байв. Ийнхүү бүх насны морийг уяж, жилийн дөрвөн улиралд уралдуулдаг болсон байна.

	Түүнчлэн эдгээр морины шинжийг бичмэллэн тусгай судар болгон үеэс үед уламжлуулан хадгалж ирсэн байна.

	Мөн хурдан морины хэрэглэл хөхөл сүүлний боолт, хусуур сойз мэтсийг бий болгон, түүнээ урлаг сайхнаар хийж, ажнай хүлгийнхээ хүч чадлыг бэлгэдсэн хээ угалзаар чимдэг байна. Тиймээс хурдан морины хусуур нь дөрвөн хүчтэн, өлзийт 8 тэмдэг болон, түгж дэлгэрэхийг утга бүхий хээтэй байдаг. Үүний хамтад хурдан морь унах 5-13 насны хүүхдийн өмсгөл нь бас баатар чадал, хурдан түргэн, алдар цууг бэлгэдсэн-өлзий, зоос, ланз, таван нүд, эрвээхэй соёмбо зэрэг гоёлтой байна.

	Түүнээс гадна наадмын морь гарахад удирдах хүн улсын туг барьж морь гаргах, морь гаргахад хуур хөгжим үүсгэж түмний эх дуулах, бас морь ирэхэд уг дууг дуулах, морины цол дуудах, наадмын дараа хурдан морины мялаалгын найр хийх зэрэг ёс бас бий. 

	Ийнхүү хурдан морины уралдааны бах болсон алдартай хурдан хөлөг монгол орноо машид олон байдгийн дээр нэн алдартай нь Галшарын Зандан хүрэн, Элбэг хээр, Хонгор зээрд, Арслан хул, Ороо саарал, Шөвгөн хүрэн зэрэг морь болох бөгөөд ер аливаа хурдан морьдын тухай дуу, магтаал үлгэр домог арвин билээ.

	Ийнхүү монголын эртний уламжлалт эрийн гурван наадам нь эдүгээ үед шинэ агуулгаар баяжин хөгжиж, эрх жаргалтай ардын маань хувьсгалч дайчин, хөдөлмөрч уламжлалын их баяр болжээ.

	Социалист уламжлал, интернационалч шинж, үндэсний онцлогийг хадгалсан манай үеийн баяр наадам бол монгол ардын хувьсгалын агуу их ялалт, тусгаар тогтносон төр улс, монголын ард түмний хөдөлмөр бүтээл, нам ард түмний нэгдэл нягтралын эрхэм бэлгэдэл болж байна.

	
ТӨРИЙН ХАЙР ХИШИГ

	Улс нийгэмд гавьяа байгуулсныг урамшуулан хөхүүлэх төрийн дээд шагналын журам тусгаар улс болгонд бий. Тийм шагналын нэгэн төрөл нь тэр улсын одон медаль юм. Монголд орчин үеийн маягийн одон гарсан нь үндэсний тусгаар тогтнолоо олсон 1911 оноос болох бөгөөд түүнээс урьд одонг төлөөлөх дээд шагналын зүйлс бас байжээ. Тэгж гавьяа зүтгэлийг үнэлэхдээ эд зүйл, алдар цол шагнахын зэрэгцээгээр тэрхүү зэрэг дэв гавьяаг илтгэх бэлгэдлийн зүйлийг малгай хувцсанд хэрэглүүлдэг уламжлал эртнээс тогтжээ. Тухайлбал эртний Хүннү улсын үед дээд зэрэг дэв олгоход малгайд нь эвэр хийдэг байжээ. Тэгснээс эвэрт ван, эвэртэн гэдэг эрхэм улс буй болжээ. Мөн гавьяатанд отго өрвөлөг хэрэглүүлдэг ёс дэлгэр байлаа. XIII зууны үед гавьяатанд малгайд нь өд хатгах, өрвөлөг зүүх, жинс хийх, фүст дээл өмсгөдөг байв. Түшмэдийн зэрэг дэвийн тэмдэг болсон фүс нь анхандаа торгонд гаргасан хээгээр ялгарч байснаа хожимдоо тухайлсан тусгай тэмдэг болжээ. Харин өдний өрвөлөг отго хоёр нь ялгаран шагналын тэмдэг болсон ажээ. Тиймээс XV— XVI зууны үед монголд байсан олон отготон, өрвөлөгтнүүдийн тухай «33 өрвөлөгтөн, 44 отготон» гэж сурвалж бичигт олонтоо гардаг.

	Энэ нь явсаар манжийн ноёрхлын үед тогтсон отго, жинс, фүс болон бусад шагналын зүйлийн журамтай найран монголын ван гүн, гавьяатанд олгох тусгай шагналын зүйлийг буй болгожээ. Манж дайчин улсын хуулиар тогтоосон төрийн шагналын зүйлсэд хятадын шагналын уламжлалыг дагасан зүйл арвин байсан тул 1911 онд Богд хаант монгол улс байгуулагдан өөрийн шагналын журмыг тогтоохдоо хуучин уламжлалыг хэвээр хэрэглэсэн авч монголын язгуурын зан сурталд төдий л эс зохилдох хятад манжийн ёсыг орхин, Энэтхэг төвөдийн уламжлал, эртний монголын заншлыг баримтлан өөрийн шагналын зүйлийг гаргажээ. Тэр нь Зарлигаар тогтоосон монгол улсын хууль зүйлийн бичигт заасан ёслолын хуулиар тогтоосон отго жинс фүс тэмдэг болон бусад ямбаны хэрэглэлийн зүйлс байв. Богд хаант монгол улсын үед дээд шагналтанд хэрэглүүлэх фүс тэмдэгт урьд манж чин улсын цагт тэдний сүлд лууг өргөн хэрэглэж байсныг болиулан, монгол улсын сүлд болсон соёмбо, э-бам үсгийг хийх болсон ажээ. Мөн жинсний суурийн зарим тэмдгийг өөрчлөн чулууг нь товчлон хэрэглүүлжээ. Тэрчлэн отгоны нүдний тоогоор зэрэг ялган тогтоосон байна. Түүнээс гадна шагналын өргөмжлөл, жуух бичиг болон эд зүйлс идээ ундаа, унаа морины хэрэгсэл, гэр сууцын чимэглэлийг хүртэл нарийвчлан тогтоожээ.

	Богд хаант монгол улсын үед тогтоосон төрийн дээд шагналын нэгэн өвөрмөц төрөл нь улсын одон юм. Монгол улс тусгаар тогтнон, дэлхийн олон улсын адил өөрийн үндэсний одон тэмдгийг гаргахдаа тэр цагийн европ дахины одон, тухайлбал Хаант Оросын одон медальтай танилцан, дорно дахины бусад улсын одонг анхааран монголын уламжлалт бэлгэдлийн тэмдгээр шинэ одонгийн хэв маягийг тогтоожээ. Монголд эртнээс нааш хэрэглэж ирсэн энх мөнх, бат бэхийн бэлгэдэлт тэмдэг нь очир юм. Очирыг аюул бүхнийг дарах, сайн болгоныг бэхлэн чадах бэлгэдлийн зүйл гэдэг домогтой тул Богд хаант монгол улсын хааны титмийн жинсийг очир хэлбэртэй үйлдсэн бөгөөд мөн ширээний дээрх олбогын хээ нь бас очир болно. Ер нь монголын язгуурын шүтээн нь Очирваань бурхан гэх бөгөөд дундад зууны үед харгисаараа дэлхий дахинд нэрд гарсан Чингис хааныг түүний хувилгаан гэх, мөн Ар монголд бурхны шашныг дэлгэрүүлсэн Автай хааныг Очир Автай сайн хаан гэдэг эртний түүхтэй. Тэгээд ч Автай хааны малгай нь бас очир жинстэй байв. Ийнхүү очир нь монголд эртнээс хэрэглэгдсэн төр шашны бэлгэдлийн зүйл ажээ. Ийм учраас сүр хүчний бэлгэдэл болсон очрыг жинс, одонд оруулан хэрэглэжээ. Тэгэхдээ очрыг агуу хүчнийг илтгэдэг гэх тул, олон давхар очрын дүрсийг сонгон авчээ. Тэрхүү олон очрыг төвөдөөр «Нацагдорж» гэх буюу монголоор «Элдэв-Очир» хэмээнэ. Энэ хээг ёслолын гоёл болгон орон байрын үүд, их хүний суудлын чимэг болгодог. Нөгөөтээгүүр энэ дүрс нь европ дахинаа дэлгэрсэн дээд одон болох христосын загалмайтай төстэй тул хэлбэр байдлаараа олон улсын нийтлэг одонтой зохицуулахын үүднээс мөнөөх Элдэв-Очирыг одонгийн хэлбэр болгон сонгож авчээ. Монгол улсын энэ одон нь «Эрдэнийн-Очир» нэртэй бөгөөд үндсэн дүрс нь зөрсөн дөрвөн очир, дундаа дугуй хүрээтэй байх ба түүний голд нь эрдэнийн чулуу шигтгэн гадуур нь танан шигтгээгээр хүрээлжээ. Одонгийн голын эрдэнийн чулууны төрөл, тойруулсан шигтгээний тоо нь шагнагдагчийн зэргээр өөр өөр байдаг ажээ. Нэг үгээр хэлбэл түүний малгайн жинсний чулууг суурийн жинсний тоогоор зэрэг дэв ялгадаг уламжлалыг энд хэрэглэжээ. 

	Эрдэнийн очир одон нь европын одонгийн адил хаадын нэрэмжит болон төрөлжиж «Чингисийн одон», «Автай хааны одон», «Өндөр гэгээний одон» гэхчлэн ялгаатай байсан ба эдгээрээс эхнийх нь цул шижир алгаар цутган, гадаад улсын төрийн тэргүүнийг шагнахад зориулагджээ. Бусад одонгоор нь гадаад, дотоодын гавьяатан гэгчдийг шагнаж байлаа. Мөн эдгээр одон нь дотроо зэрэг дугаартай байсан ба түүнийг шагнах нарийн журам тогтжээ. Ингэж монгол улсын одон гарсныг үндэсний тусгаар тогтнолын чухал нэгэн бэлгэдэл буй болсон гэж үздэг. Тэгэхдээ энэ одонг хэрэглэх зорилго нь феодал ноёдын ашиг сонирхлыг илэрхийлж байв.

	Монгол Ардын хувьсгалаас хойш төрийн бусад бэлгэдлийн адил шагналын тэмдэг бас хувьсан өөрчлөгдсөн билээ. Өөрөөр хэлбэл хувьсгалт монгол ард улсын төрийн дээд шагнал болох одон медаль алдар цолын систем буй болж, манай улсын төрийн нэр хүнд, хүн ардын маань суу гайхамшгийг бэлгэдэх боллоо.

	Хувьсгал ялсны дараахан цагийн байдлыг дагуулан хэмжээт эрхт хаант засаг тогтож байсан тул хуучин феодалын үеийн алдар цол, гавьяа шагналыг шууд устгаж хараахан болохгүй байлаа. Иймд нам засгаас ухаалаг мэргэн бодлого явуулж манай оронд феодал хамжлагын ёсыг халах тэмцлийн явцад мөнөөх хуучны ямба хэргэм, зэрэг дэв, гавьяа шагналыг болиулан хувьсгалт монгол улсынхаа төрийн шагналыг буй болгосон юм. 1921-1924 онд хуучны ёслолын хувцас-ямбаны фүст хүрэм жинст малгайг өргөн хэрэглэхийг зогсоосон бөгөөд 1925 онд хуучин уламжлалаар гавьяа шагналд эрдэнийн очир одон шагнаж байсныг бүрмөсөн байлгажээ. Тэгээд эх орон ард түмний төлөө баатарлан зүтгэгсдийг хөхүүлэн урамшуулах шинэ төрийн шагналыг буй болгов. Ардын засгийн газрын 1925 оны зургаадугаар сарын 19-ний шийдвэрээр «Бичгийн гавьяаны одонг» Улсын бага хурлын шийдвэрээр 1926 онд «Цэргийн гавьяаны одонг» тус тус гаргахаар болжээ. Ингээд дээрх одонг үйлдэн хэрэглэсний дээр түүнээс уламжлуулан 1930 оноос Бичгийн гавьяаны одонг Аж үйлдвэрийн одон болгож, 1931 онд Цэргийн гавьяаны одонг Цэргийн гавьяаны улаан тугийн одон болгон хэрэглэж, агуулгыг нь гүнзгийрүүлжээ. Хуучин феодалын монголын «Эрдэнийн очир» одонг халсан хувьсгалт монгол улсын шинэ одон нь доорх хэлбэр маягтай байв. БНМАУ-ын анхны одон нь 1925-1926 оны үед тогтоосон Бичгийн болон цэргийн гавьяаны одон билээ.

	Цэргийн гавьяаны одон нь улаан өнгийн таван хошуутай хошуудын хооронд туяаны цацраг цухуйлгасан, төв дунд нь цагаан өнгийн дугариг дээр алтан нарны туяа цацруулан дээр нь улсын сүлд (цагаан өнгийн соёмбо ногоон бадамтай) үйлдэн, хоёр талаар нь улаан тугийг унжуулжээ. Соёмбын дээр дундаа арга бэлгийн тэмдэг бүхий таван хошууг хийсэн байна. Энэхүү одонгийн дээрх зураг нь ардын хувьсгал, нам төрийг бэлгэдсэн тэмдгээс бүрджээ. Нөгөө бичгийн гавьяаны одон нь зургаан хошуут дэвсгэр дээр туяа цацруулан, төв дунд нь дугариг наран хийж, дээр нь цагаан өнгийн өлзий утас хээ үйлдэн, өлзий дундаа улсын сүлдийг үйлдэн баруун гар талд нь дорогш унжсан улаан туг хийжээ. Энэ хоёр одонгийн дээрх зураг тэмдэг нь хуучин одонгийн адил феодал шашны ёсыг бэлгэдсэн биш жинхэнэ ардын эрхт улс төр, хувьсгалч эх оронч үйлс, үнэнч шударга хөдөлмөрийг бэлгэдсэнээрээ онцлог байна. Эдгээр одонгоос уламжлан манай улсын бусад одонгууд үүсэн буй болжээ. 1936 онд Аж үйлдвэрийн гавьяаны одонгоос уламжлан Аж үйлдвэрийн гавьяаны одон, Алтан гадас одон гарсан байна. 

	Түүнчлэн дээрх одон медалийн зориулга нь улам тодорхой болж 1945 оноос Цэргийн гавьяаны улаан тугийн одон нь Байлдааны гавьяаны улаан тугийн одон, Аж үйлдвэрийн одон нь Хөдөлмөрийн гавьяаны улаан тугийн одон гэгдэх болсон байна. Мөн төрийн дээд одон болох Сүхбаатарын одонг 1945 онд гаргажээ. Түүнээс гадна манай улсын түүхэн хөгжлийн онцлог үйл явдлаас сэдэвлэн гаргасан олон медаль, бусад одон тэмдэг буй болсон юм.

	Жишээ нь: Халх голын ялалтын дурсгалын тэмдгийг 1940 онд, байлдааны хүндэт тэмдэг (медаль) 1940 онд, байлдааны гавьяаны одонг 1945 онд буй болгосны дээр ардын хувьсгал, ардын армийн удаа дараагийн ойн медалиудыг гаргасан байна. Тэрчлэн 1941 онд улсын баатар цол буй болж түүний алтан таван хошуу медаль, 1956 онд БНМАУ-ын хөдөлмөрийн баатар цол буй болсонтой холбогдуулан «хөдөлмөрийн баатрын «алтан соёмбо медаль» болон БНМАУ-ын гавьяатны медаль, төрийн шагналын тэмдэг зэрэг гарсан байна. Мөн «Шударга журам» медалийг 1959 онд, «Найрамдал» медалийг 1967 онд бий болгожээ. Түүнээс гадна 1957 онд «Эхийн алдар» хэмээх хоёр төрлийн одонг олон хүүхэдтэй эхчүүдэд зориулан гаргасан юм.

	Эдгээр бүх одон медаль нь манай орны хүн ардын баатарлаг хөдөлмөрийг үнэлэх үнэлэлт, тэдний аж байдлыг дээшлүүлэх чухал арга хэмжээ болж байна.

	БНМАУ-ын төрийн дээд шагнал болох эдгээр одон медаль нь манай орны хөдөлмөрчдийн хөдөлмөр бүтээлийн гайхамшгийг үнэлэх тэмдэг ардын төрийн хайр хишиг билээ. Тиймээс тус одон медалийг хийсэн хөдөлмөр, байгуулсан гавьяаны нь хэрээр дэслэн хүртээж шагнадаг журамтай. БНМАУ-ын одон медалийн хүндэтгэлийн дэс дараа нь:

	 

	I. БНМАУ-ын баатрын алтан таван хошуу медаль

	Энэ медалийн хэлбэр нь хошуунуудын хооронд эрдэнийн чулуугаар үйлдсэн цэцэгтэй, хошуу бүрийн туяаны цацрагаар үйлдсэн алтан таван хошуу болно. Эх орныг батлан хамгаалах хийгээд ардын хувьсгалт байгуулал улс орны эдийн засгийн хүчин чадлыг бэхжүүлэхэд онцгой гавьяа байгуулагсдыг шагнана. Энэ медалийн хамт Сүхбаатарын одон шагнана.

	II. БНМАУ-ын хөдөлмөрийн баатрын «Алтан соёмбо» медаль

	Энэ медаль нь, хошуу бүр нь 5 салаа цацраг бүхий алтан таван хошуун дундах дугариг доторх хөх дэвсгэр дээр алтан соёмботой байна. Үүнийг хөдөлмөрийн үйлст онцгой гавьяа байгуулагчдад Сүхбаатарын одонгийн хамт хүртээнэ.

	 

	III. Сүхбаатарын одон

	Хэлбэр нь: 5 салаа цацраг бүхий цэнхэр өнгийн таван хошуу зөрүүлж давхарлуулсан дан алтан таван хошууны голд монголын ард түмний их удирдагч Д. Сүхбаатарын дүрийг үйлдэн, дээгүүр нь шар өнгийн хос монцогтой улаан туг хийн, хөргийн доогуур цэцгэн эрихээр хүрээлж, цэцгэн дунд таван хошуутай байна.

	Сүхбаатарын одонгоор улс ардын аж ахуйн салбар хийгээд эх орныг батлан хамгаалах хэрэгт олон жил онцгой үр бүтээлтэй ажиллагсдыг шагнана. Одонгийн цалин 50 төгрөг.

	IV. Байлдааны гавьяаны улаан тугийн одон

	Хэлбэр нь дугуй цацраг давхарлуулсан улаан таван хошууны дундах цагаан өнгийн дүгрэг дотор дээрээ улаан туг бүхий улсын сүлдтэй байна.

	Тус одонгоор ардын арми, нийгмийг аюулаас хамгаалах алба хийгээд эх орныг батлан хамгаалахад гавьяа байгуулагсдыг шагнана.

	 

	V. Хөдөлмөрийн гавьяаны улаан тугийн одон

	Хэлбэр нь: Хошуу бүрийн хооронд цагаан өнгийн туяан цацраг гаргасан 8 алтан хошуутай сууринд, төв дундаа дүгрэг цэнхэр хүрээнд дээрээ улаан туг дороо ногоон навчтай сүлд байна. Энэ одонгоор хөдөлмөрийн фронтод гавьяа байгуулагчдыг шагнадаг.

	VI. Байлдааны гавьяаны одон

	Хэлбэр нь: Хошуудын хооронд цагаан өнгийн туяан цацрагтай алтан таван хошууны дунд сүлдтэй байна. Шагнах журам нь байлдааны гавьяаны улаан тугийн одонтой ижил.

	 

	VII. Алтан гадас одон

	Хэлбэр нь: Цацраг гаргасан зургаан алтан хошуун дундах дүгрэг цэнхэр хүрээн дээр цагаан өнгийн өлзий утас үйлдэн, төв дунд нь сүлдтэй байна. Энэ одонгоор улс ардын аж ахуйн бүх салбарт гарамгай амжилт гаргагсдыг шагнадаг.

	VIII. Эхийн алдар I, II зэргийн одон

	Хэлбэр нь: Дээрээ «Алдарт эх» гэсэн үсэг бүхий улаан тугтай, дундаа дүгрэг цэнхэр дэвсгэр дээр хүүхэд тэвэрсэн эмэгтэйн дүрийг алтан шаргал өнгөөр үйлдэн, хажуу болон доогуур нь угсраа хамар угалзтай, дор нь ногоон навчин дунд «I», «2» гэсэн тоотой байна. Шагнах журам нь: 8-аас дээш хүүхэд төрүүлэн бойжуулж хүмүүжүүлсэн эхийг 1 зэргээр, 5-8 хүүхэдтэйг II зэргээр шагнан одонгийн тэтгэвэр олгоно.

	 

	IX. Байлдааны гавьяаны медаль

	Хэлбэр нь: Улаан өнгийн алхан хээ бүхий дугариг хүрээн дунд сэлэм далайсан морьтой цэргийн дүр байна. Шагнах журам нь: байлдааны гавьяаны улаан тугийн одонгийн ижил.

	 

	X. Хөдөлмөрийн хүндэт медаль

	Хэлбэр нь: Улаан өнгийн алхан хээ бүхий дугариг хүрээн дунд «Хөдөлмөрийн хүндэт тэмдэг» гэсэн үсэг, дор нь ногоон өнгийн бадамлянхуа цэцэг байна. Шагнах журам нь: Хөдөлмөрийн гавьяаны улаан тугийн одонтой ижил.

	 

	XI. «Шударга журам» медаль

	Хэлбэр нь: Улаан хөх өнгийг дөрөв дөрвөөр нь салаавчилсан дугариг хүрээний доод талд «Шударга журам» гэсэн үсэгтэй, хүрээний төв дунд дороо ногоон өнгийн бадамлянхуа цэцэгтэй соёмбо байна.

	Энэ медалиар гэнэтийн аюулаас хүний амь, эд хөрөнгийг авран хамгаалахад иргэний үүргээ үнэнчээр биелүүлэгсдийг шагнана.

	 

	XII. «Бид ялав» медаль

	Хэлбэр нь: цацраг бүхий 4 хошуутай, хошуунуудын нь хооронд 2 илд зөрүүлж, төв дунд нь дугариг хүрээний дотор дээрээ таван хошуутай соёмбо үйлдэн, дээгүүр нь «бид ялав» гэсэн үг бичин, доод талд нь «1945» гэсэн тоотой байна.

	Энэ медалиар империалист японыг эсэргүүцсэн дайнд идэвхтэй оролцогсдыг шагнадаг.

	 

	XIII. Монгол ардын хувьсгалын ойн медаль

	а) Монгол ардын хувьсгалын 25 жилийн ойн медаль. Хэлбэр нь: Туяа цацруулсан 5 тал суурин дээр 5 бяцхан дүгрэгт 5 хошуу малын дүрс үйлдэн, төв дундах нарны цацраг бүхий дүгрэг дэвсгэр дээр «XXV» гэсэн тоог улаан өнгөөр бичсэн байна.

	б) Монгол ардын хувьсгалын 40 жилийн ойн медаль. Хэлбэр нь: Дүгрэг дэвсгэрт баруун гар талд нь хүнд араа, зүүн гарт нь тариан түрүүг дугуйруулан, дор нь дэлгээтэй ном хийн, дунд нь нар мандуулан дээш нь цацруулсан туяан дээр «1921-1961» гэсэн тоо бичин, дээр нь таван хошуутай байна. Зүүлт нь улсын далбааны өнгөтэй гурвалжин байна.

	в) Монгол ардын хувьсгалын 50 жилийн ойн медаль. Хэлбэр нь: Туяа цацруулсан 5 тал сууринд давхарлуулсан улаан таван хошуун дунд шаргал өнгийн соёмбын дор «1921-1971» гэсэн тоотой байна. Зүүлт нь босоо зураастай улаан өнгийн гурвалжин байна.

	Эдгээр медалиар улс ардын аж ахуйн аливаа салбарт үр бүтээлтэй он удаан ажиллагсдыг шагнана.

	 

	XIV. «Найрамдал» медаль

	Хэлбэр нь: Дугариг сууринд өлзий утасны наана атгалцсан гар хийн, доогуур нь ногоон навчаар хүрээлэн, өлзийн дээр «Найрамдал» гэсэн үсэгтэй байна. Зүүлт нь дундаа, хоёр талдаа зураас бүхий таван хошуутай цэнхэр гурвалжин байна. Шагнах журам нь: Зөвлөлт-Монголын ард түмний найрамдлыг бэхжүүлэхэд гавьяа байгуулагсдыг шагнана.

	Манай ард түмний түүхийн шинэ үед бүтээн төлөвшүүлсэн улсын шагналын систем нь дэлхий дахинаа анх түрүүн капитализмыг алгасан феодализмаас социализмд дэвшсэн социалист орны ард түмний интернационалч уламжлал, үндэсний онцлогийг тусгасан хүн ардын гавьяат үйлсийн өвөрмөц үнэлүүр, манай улсын эрхэм нэгэн бэлгэдэл юм.

	
УЛСЫН НЭВТРЭХ ЭРДЭНЭ

	Улс гүрний үндэсний мөнгөн тэмдэгт нь хүн олны бүтээсэн таваарын өртгийн хэмжүүр, гүйлгээ, хуримтлал, төлбөрийн хэрэгсэл, олон улсын гүйлгээний хэрэгсэл болохын дээр тухайн орны төрийн тусгаар тогтнолын нэгэн бэлгэдэл нь болдог байна. Тиймээс улс бүрийн мөнгөний түүх нь тэдний төрийн түүхтэй салшгүй холбоотой байдаг. Монгол мөнгөний түүх нь мөн л монгол газар улс төр үүссэн цагаас эхлэх бөгөөд эртнээс нааш тогтнож ирсэн олон улс төрийн үед зүйл зүйлийн мөнгөн тэмдэгт бий болсон ажээ. МЭӨ III— I зууны үед Хүннү нар өөрийн мөнгө гаргаж байсан бөгөөд тэр нь Хүннүгийн «Зүүн үзүүрт хутган мөнгө» нэрээр түүхэнд тэмдэглэгджээ. Түүнээс хойших улсуудын дотроос Түрэг (VI— VIII зуун), Уйгар (VIII— IX зуун) улсын үед мөнгө гаргасан хааныхаа нэрийг бичсэн уйгур үсэгтэй зоос үйлдэж байлаа.

	Монголын мөнгө зоосны түүхэнд чухал ач холбогдол бүхий улс нь X— XII зууны үед тогтнож байсан монгол угсааны Кидан гүрэн болно. Кидан улс Төв Азид хүчирхэг гүрэн байгуулж эдийн засаг, соёлын өндөр хөгжилтэй байсан тул тэд нар арилжааны хэрэгсэл мөнгө зоосыг олноор гаргаж байжээ. Жишээ нь: 907-1121 онд 214 жилийн дотор 20 удаа зоос цутгаж гаргасан гэдэг. Кидан нар зоос цутгахдаа зоос гаргасан хааны ширээнд суусан оны цол дээр «Тун-бао», «Шин-бао», «Юан-бао», Шэн-бао» гэсэн үг нэмдэг байв. Ийм үг үсэгтэй зоос Киданы үеийн дурсгалаас арвин олддог.

	Монголчуудын зоос цутгах үйл нь цаашид улам өргөжсөөр XIII зууны үеийн монгол гүрний үед нэн хөгжжээ. Монголын нэгдсэн тулгуур төрийг 1206 онд байгуулсны дараахнаас эзэнт гүрний зоос мөнгийг гаргаж эхэлжээ. Тэрхүү зоос нь «Сэлэм барьсан морьтой хүний зурагтай, мөн цутгасан оныг заасан 12 жилийн амьтны дүрстэй» байсан байна. Түүнээс гадна «Сүхэс» гэсэн нэртэй сүх хэлбэртэй мөнгө бас байжээ. Ингээд XII зууны 30-аад онд Өгөөдэй хааны үед цаасан мөнгө хэрэглэдэг болов. Цаасан мөнгө гарсан явдал нь тэр цагийн монголын худалдаа арилжааны хөгжлийн чухал амжилт болно. 1236 оны нэгдүгээр сараас эхлэн Өгөөдэй хааны зарлигаар цаасан мөнгө хэвлэн гаргажээ. Үүний хамтад мөнгөн зоосыг олноор цутгаж байв. Түүний нэг нь 1241-1246 онд цутгасан «Их Монгол улсын мөнгө» хэмээх зоос болно. Ингээд Юань улсын үед арилжаа улам хөгжиж мөнгө тушаах банк үүсэн цаасан мөнгө болон зоосыг маш арвинаар үйлдэх болов. Хубилай хааны ширээнд суусан 1260 онд түүний нэрэмжит цаасан мөнгийг хэвлэсний дээр 1275, 1283-1287 онд бас өөр цаасан мөнгөнүүдийг гаргасан ажээ. Түүний дараах олон хаадын үед дээрхийг залгуулан үйлджээ. Мөн 1276 онд бат бөхийг бэлгэдсэн морин туурай хэлбэртэй 50 лангийн жинтэй мөнгө цутгуулан түүнээ «Юань бао» (Юанийн нэвтрэх эрдэнэ) гэж нэрлэсэн нь явсаар ембүү болжээ.

	Юань улсын үед мөнгө зоосны нэрийг 1269 онд зохиогдсон их гүрний үсэг-дөрвөлжин монгол бичгээр бичлэг байжээ. Тиймээс «Их Юань улсын нэвтрэх эрдэнэ», «Хубилай хааны нэвтрэх эрдэнэ», «Төмөр хааны нэвтрэх эрдэнэ» гэх мэтээр тэр энэ хааны мөнгө гэсэн нэртэй мөнгөн тэмдэгт гарч байлаа.

	Харин монголд феодалын бутрал хүчтэй болсон XV зуунаас эхлэн цаасан мөнгө, алт мөнгөн зоос гаргах зэрэг эзэнт гүрний үеийн сүржин үйлдэл нь буурсаар бараа таваарыг биеэр солилцох, арилжаанд хятад зоос хэрэглэх нь ихсэж XVII үед монгол орон манж чин улсын харьяат болсноос хойш монголын нэртэй мөнгө зоос үйлдэхээ больжээ. Манжийн ноёрхлын үед монголд хэрэглэж байсан мөнгөн тэмдэгт нь монголд зориулан үйлдүүлсэн ембүү болон манжийн «луут» хэмээх зоосон мөнгө, мөн Энэтхэгт цутгасан Английн «таягт» зэрэг мөнгөн янчаан дэлгэрчээ. Ийнхүү гадаадын мөнгөн тэмдэгт монголын зээл дээр гүйж монголын хүн ардыг шулах хэрэгсэл болж байжээ.

	XIX зууны II хагасаас монгол дахь таваар мөнгөний харилцаанд ахиц гарч мөнгөний цаасан тэмдэгт буй болсон юм. 1860-1870 оны үед Монголын «Их Хүрээ, Ялгуусан гэгээний хүрээ, Дайчин вангийн хүрээ, Номон хааны хүрээ, Ламын гэгээний хүрээ, Хутагт ламын хийд, Түшээт чин вангийн хошуу хийд, (Их загийн хийд зэрэг) олон хүрээ хийдэд барласан «Тийз», «Зоосны тэмдэг» нэртэй тэмдэгт цаас гарган арилжаанд хэрэглэж байв. Түүнчлэн «Хадаг», «Шар цай» хэмээх мөнгөний үнэ тэнцэтгэгчийг бас өргөн хэрэглэж байв.

	1911 онд Монгол орон Манжийн мэдлээс ангижирч өөрийн эрхт улс болсноос хойш Монгол-Оросын худалдаа өргөжиж монголын зээл дээр оросын мөнгөн тэмдэгт зарагдах болжээ. Оросууд Германаас худалдан авсан цагаан мөнгө (Гамбургийн мөнгө)-ыг монголд нэвтрүүлж байсан нь гулдмай хэмээн алдаршжээ. Мөн оросын цаасан рубль-цөлхөөв (цельков) хаа сайгүй дэлгэрэв. Гэвч дэлхийн нэгдүгээр дайны үес оросын худалдаа нэлээд буурахад хятадын худалдааны нөлөө ахин хүчтэй болж элдэв зүйлийн янчаан (Луут, Юань-шикай толгойт), таягт (Мексик доллар), дэнсний лан мөнгийг хятадаас оросын рубльтэй харгалдуулан нэвтрүүлж байв.

	Хэдийгээр монгол орны эдийн засаг нь түрэмгий улсуудын хараанд байсан авч монголчуудын өөрийн үндэсний банк, мөнгөн тэмдэгттэй болох эрмэлзэл нь өрнөсөөр байлаа. Богд хаант монгол улсын үед монголын дэвшилт феодалууд гадаадын худалдаачидтай хүч хавсран монголын хязгаарыг нээн хагалах банкийг байгуулж түүний баталгаатай цаасан тэмдэгт «Бага болзоот» гэдгийг гаргажээ. Энэ бол манж хятадын олон жилийн дарлалаас сая чөлөөлөгдөн, эдийн засаг нь буурай, хаант орос, хятад зэрэг түрэмгий улсын эрхшээлд байсан монгол улсын хувьд үндэсний мөнгөн тэмдэгттэй болохыг хичээсэн дэвшилт оролдлого болно.

	Жишээлбэл: 1920-1921 онд Да лам Пунцагцэрэн, орос худалдаачин Шофарсен нарын Хүрээнд хамжин байгуулсан банкны мөнгөн тэмдэгт нь дөрвөн төрөл байсан бөгөөд түүний ханш нь хятадын юаньтай жишигдэж байв. Уул цаасан тэмдэгт нь дээрээ гахай, хонь, үхэр, морины зурагтай байсан ба түүгээр нь үнийн зөрүүг ялгаж мэддэг байв. Тухайлбал хамгийн дээд мөнгө болох «морьт пяо» нь 50 юаньтай, түүний удаах «үхэрт пяо» нь 10 юаньтай, дараах «хоньт пяо» нь 5 юаньтай, «гахайт пяо» нь нэг юаньтай дүйцэж байв.

	Эл «Бага болзоот» хэмээх мөнгө нь ардын хувьсгал ялсны дараа ч үргэлжлэн хэрэглэгдсэн юм. 1922 оны нэгдүгээр сард Ардын Засгийн Газраас «Бага болзоот» хэмээх мөнгийг хэрэглүүлэх тухай мэдэгдэл гарган мөн оны гуравдугаар сард төлбөрийн хэрэгсэлд хятад, орос мөнгөн төгрөг, орос алтан монет, янчааны тэмдэгт цаасны зэрэгцээгээр «Монголын бага болзооны тэмдэгт» цаасыг оролцуулан тогтоожээ. Тэр үед гадаадын капиталын нөлөө нь хувьсгалын өмнөхийг бодвол ихэд буурсан авч зохих хэмжээгээр байсаар байлаа. Нам засгаас ард түмний ашиг тусыг хамгаалан тэдний аж амьдрал, соёлын хэмжээг дээшлүүлэх ардын аж ахуй дахь улсын болон хоршооллын салбарыг бэхжүүлж хөгжүүлэх, улс орны эдийн засагт ноёрхож байсан гадаадын капиталыг шахан гаргахын төлөө тэмцсэн билээ. Түүний нэгэн гол үр дүн нь улсын санхүүгийн системийг эмхлэн цэгцэлж үндэсний мөнгөн тэмдэгтийг буй болгосон явдал болно. 1925 оны хоёрдугаар сард Ардын Засгийн Газраас мөнгөний реформ хийх тухай шийдвэр гарган, гүйлгээнд оруулах үндэсний мөнгөн тэмдэгтийг «төгрөг» хэмээх нэртэй мөнгөн зоосоор үйлдэхээр тогтсон байна. Ингээд Зөвлөлт Улсын тусламжтайгаар буй болгосон БНМАУ-ын анхны мөнгөн тэмдэгт «төгрөг» 1925 оны арван хоёрдугаар сарын 9- өөс эхлэн гүйлгээнд оржээ. Энэ үеийн мөнгөн төгрөг нь нүүрэн талдаа 1924 оны үндсэн хуулиар баталсан улсын сүлд соёмбо болон «Бүгд Найрамдах Монгол Ард Улс» гэсэн үсэг «15 он» гэсэн тоотой болно. Тус төгрөгийн ар талд нь төгрөгийн тоо бадамлянхуа цэцэгтэй байв.

	Энэ мөнгө нь монголын зээлд зарагдаж байсан гадаадын элдэв мөнгөн тэмдэгтийг түрэн гаргасан юм. Ингээд 1928 оны дөрөвдүгээр сарын 15-нд Улсын бага хурлын шийдвэрээр мөнгөн төгрөгийг алтан баталгаатай цаасан мөнгөнд шилжүүлж дуусган, төгрөгийн дэвсгэр, бутархай мөнгийг тогтоосон байна. Ингэж шинэ монгол улсын цаасан мөнгө гарлаа. Тус цаасан мөнгөний бэлгэдлийн зураг нь улсын сүлд (соёмбо), өлзийтэй байсан ба нэгт, хоёрт, тавт, аравт, хорин тавт, тавьт, зуутын дэвсгэр байв. Үүнээс хойш энэ төгрөгийн зураг нь бага зэрэг өөрчлөгдсөн боловч анхан зохиогдсон үндсэн байдлаа хадгалсаар иржээ. 1941 онд мөнгөний маягийг өөрчлөн 1940 оны үндсэн хуулийн дагуу хуучин соёмбо сүлдний оронд шинэ сүлдийг манай нам төрийг үндэслэгч Д. Сүхбаатарын дүртэй хамт төгрөгнөө үйлдэх болжээ. Төгрөг дэх үсэг тоо нь уйгуржин монгол үсгээр бичигдэж байлаа. Харин дэвсгэрээс хоёртын дэвсгэрийг гуравт болгон өөрчилжээ. Үүнээс хойш улсын үсгийг өөрчилсөнтэй холбогдуулан 1955 онд төгрөгийн үсгийг кирилл үсгээр болгосон байна. Энэчлэн мөнгө зоос бас журамлагдан, нэг, хоёр, тав, арав, арван тав, хорин мөнгөөр бутархай мөнгийг тогтоон түүний нүүрэн талд нь улсын сүлд гарган ард нь бадамлянхуа цэцэг мөнгөний тоог үйлдсэн байна. Энэ нь 1925 онд гарсан мөнгөн төгрөгийн уламжлалыг хадгалсан зүйл болно.

	Эдүгээ хэрэглэн бүхий үндэсний мөнгөн тэмдэгтийн маяг бол 1966 онд тогтоосон журмын дагуу үйлдсэн цаасан төгрөг, мөнгө зоос болно. Энэ нь 1941 онд гаргасан төгрөгийн маягаас онц зөрүүгүй, үндсэн зураг нь ижилхэн гагцхан хэмжээ нь арай бага болно. Харин түүний сүлд нь 1960 оны үндсэн хуулиар баталсан шинэ сүлд болох бөгөөд зуут зэрэг зарим дэвсгэрт засгийн газрын ордны зураг зэргийг оролцуулснаараа өвөрмөц болно. Өнөөгийн төгрөгт уламжлалыг баримтлан төгрөгийн тоо нэрийг хуучин монгол үсгээр давхар бичсэн байна.

	БНМАУ-ын үндэсний мөнгөн тэмдэгт бол манай улсын төр улс, эдийн засгийн тусгаар тогтнолын нэгэн баталгаа болохын дээр дэлхийн бусад бүрэн эрхт улсын мөнгөн тэмдэгтийн адил дотоодын болон олон улсын гүйлгээнд онц эрхтэй хэрэглэгдэж байгаа таваарын үнэ тэнцэтгэгч болно. Энэ чанараараа тус мөнгө нь манай улсын нэгэн эрхэм бэлгэдэл болж байгаа юм.

	
ЭХ ОРНЫ ЗҮРХ

	Энэ дэлхийд үй түмэн хот балгад бий. Тэр бүхний дундаас улс гүрний төв нийслэл нь эрхэм чухагт ордог. Манай гарагийн олон зуун улсын адил Монгол улсын нийслэл бас бий. Тэр нь бүрэн эрхт Бүгд Найрамдах Монгол Ард Улсын Нийслэл Улаанбаатар хот билээ. Улс улсын түүхнээ нэгэн хот дагнан нийслэл болж байсан хийгээд хэд хэдэн хотыг солиулан төвлөсөн удаа цөөнгүй. Монголын тухайд гэвэл манай нутагт байсан эртний улсууд мөн л өөр өөрийн төв хоттой байсан бөгөөд тэдгээрээс үлэмж алдартай нь эртний Монгол гүрний нийслэл Хар хорин, хожмын монголчуудын засаг захиргаа, шашин мөргөлийн төв болсон Хүрээ, орчин үеийн монголын улс төр, эдийн засаг, соёл шинжлэх ухааны төв Улаанбаатар хот болно. Манай эх орны зүрх болсон нийслэл хотынхоо тухай өгүүлэхийн өмнө монголын эртний нийслэлийн талаар сонирхон үзье.

	Монголчуудын өвөг болон X— XII зууны Кидан нар нь 5 нийслэл (дээд, дорнод, дундад, өмнөд, өрнөд нийслэл)-тэй байсан гэдэг. Кидан улсыг залгамжилсан монгол гүрний нийслэл нь эртний алдарт Хар хорин хот байлаа. VIII зууны үед Уйгар улсын цагт үүссэн эртний хотын суурин дээр үндэслэсэн Хар хорин (Хархорум) хотыг 1220 оны үед Чингис хаан өөрийн улсын нийслэл болгожээ. Хархорум хотыг өргөтгөн тэнд төрийн ордон хаан хунтайж, хатад гүнж, сурвалжтаны гоёмсог харшийг Өгөөдэй хааны үед олноор бариулан, худалдаа, үйлдвэр, шашин сүм хийдийн газруудыг хожим байгуулсан байна.

	Хархорум хотын тухай 1253 онд монголын нийслэлд ирсэн Францын ван IX Людовикийн элч Рубрук бичихдээ: «Хот нь шавар хэрэмтэй дөрвөн талдаа нэг нэг хаалгатай зүүн хаалган дээр нь шар будаа зэрэг амуу будаа худалдах... баруун хаалган дээр нь хонь ямаа... өмнөд хаалган дээр нь шар тэрэг, умард хаалган дээр нь морь худалддаг» гэж тэмдэглэжээ. Ийнхүү Хархорум хот нь худалдааны томоохон төв байсан байна. Түүнээс гадна Хархорумын дархнууд тольтой анжис, анжисны хошуу, тарианы хадуур зэрэг тариалангийн багаж, зүйл бүрийн зэр зэвсэг, хуяг дуулга олноор хийн ширмэн тогоо, тэрэгний цөн цутгах зэргээр дархны үйлдвэрийг хөгжүүлж байжээ. Иймээс тус хотыг үйлдвэрийн нэгэн төв гэж болно.

	Хархорум хот нь уран барилга, урлагийн дурсгал ихтэй байжээ. Тэнд гадаад орнуудаас авчирсан урчуудыг ажиллуулан олон янзын барилга бариулсан нь тус хотын маягийг олон янз болгожээ. Тэдгээр барилгын дотроос Өгөөдэй хааны «Түмэн амгалант орд» хэмээх онцгой гоёмсог барилга байжээ. Түүний төв хэсэгт засал чимэг зургаараа гайхамшигтай төв танхим хаан ширээний танхим байсан байна. Хааны ордтой зэрэгцүүлэн эзэн хааны төрөл төрөгсдийн тансаг гоёмсог орд байв. Мөн гоёмсог сайхан оргилуур мөнгөн мод байсан гэдэг.

	Түүний зэрэгцээгээр Хархорумд дэлхийн олон шашинтны өвөрмөц сонин дуган сүм, оршин суугчдын олон янзын суурин хорооллууд байжээ. Хархорум ингэж цэцэглэж байх цагт монгол гүрний нийслэлийг өөр газар шилжүүлэх санаачилга гарч, монголын Юань улсыг байгуулсан Хубилай хаан 1260-аад онд Кайпин (Шанду) Ханбалгас (Бээжин) хотоор их гүрний нийслэл болгожээ. Хэдий тийм боловч эхний үед Хархорум хотын ач холбогдол буураагүй юм. Хархорум хот нь эзэнт гүрний нэгэн мужийн төв болсон авч, тэнд их хаадын ор залгах хан хөвүүд сууж, хаан ширээнд өргөмжлөх ёслолыг явуулах, монгол гүрний тулгуур цэргийн хүчийг байлгадаг газар нь болжээ. Хархорум хот нь Юань улсын үед Хубилай хааны эсрэг тэмцсэн Аригбөх, Хайду ноён, Наян жанжин нарын байлдааны үед нэлээд сүйджээ. Монголын Юань улсын нийслэл Ханбалгас (Бээжин)-д төвлөн, тэнд монгол хаад гоё тансаг орд өргөө бариулж байсан боловч монгол нутгийн хүн ард Хархорум хотоо өөрсдийн гал голомт хэмээн үзэж байлаа. Тэгээд ч Юань улс мөхсөн 1368 оноос хойших үед Монгол улс өөрийн хүчиндээ тулгуурлах болсноос эхлэн Хархорум хот ахин монгол овогтны улс төрийн төв нь боллоо. Энэ үед хятадын Мин улсын цэрэг тус хотод довтлон ирж эвдсэн удаатай. Гэвч XV зууны үес монголчууд баруун, зүүн гэж хуваагдахад Хархорум нь Зүүн Монголын төв болов. Чингээд XVI зууны эхэн үед Батмөнх даян хаан орд өргөөгөө Цахар нутагт суурьшуулснаар тус хот нь монгол овогтныг нэгтгэн баримтлан захирах төв нь байхаа больж, 6 түмний нэгэн болох Халх монголын засаг захиргаа, шашин мөргөлийн төв болжээ. Хархорумын түүхэн дэх энэ үүргийг тус хотын суурин дээр 1585 онд Халхын Автай хааны байгуулсан Эрдэнэ зуу хийд гүйцэтгэжээ.

	Эрдэнэ зууг бариулахдаа анхан гурван зуугийн сүмийн гол сүмийг барин, дараа нь хоёр хажуугийнхыг байгуулжээ. Ингээд XVI— XIX зууны эхэн хүртэл бусад барилгыг барин, 1658 онд Халхын ноёд Эрдэнэ зууд ирж монголын анхдугаар богдод бат оршил өргөж, тус хийдэд анх удаа Майдар эргэсний дурсгал болгон «Бат өлзий» хэмээх их гэрийг байгуулжээ. (Үүний буурь одоо бий). Мөн 1675 оны орчимд Өндөр гэгээний эх Ханджамцын шарилын суваргыг, 1719 онд Өндөр гэгээний 85 насны ойг тохиолдуулан «Төгс баясгалант» сүмийг, 1803 онд IV Жавзандамба хутагт Эрдэнэ зууг дайран төвөд орсныг дурсгал болгон гадуурх их хэрмийн 4 хаалгыг, 1840 оны үед Цанидын дуган хэмээх их модон барилгыг барьжээ. Ингээд XVIII зууны эхээр Богдын Хүрээ нь Халх монголын нийгмийн амьдралд зонхилох үүрэгтэй болох сацуу Эрдэнэ зуу хийд нь зөвхөн шашны мөргөлийн нэгэн гол газар болжээ.

	XVII зуун. Монголын түүхнээ хамгийн түгшүүрт үе билээ. Монгол газар хямрал тэмцэл, дайн тулааны хөлд нэрвэгдэн нэгэн нутагт амар жимэр аж төрж, нэгэн хот сууринаа төвлөн суух янзгүй цаг байлаа. Тиймээс нийтийн төв болсон орд өргөөтэйгөө нүүдэллэх явдал олонтоо байв. Ийм нэгэн нүүдлийн хот нь Ар монгол (Халх)-ын шашин мөргөл, улс төрийн төв болж ирсэн Хүрээний үүсгэлэн-Өргөө юм. Өргөө анх халх монголчуудын шашин мөргөлийн төв болон үүсжээ. Тэр үед монголд шарын шашин хүчтэй дэлгэрэн, шашны хурал ном мөргөл ёслол үйлдэх, сүм хийд барих явдал элбэг байлаа. Тэгснээс Ар халхын шашны тэргүүн Жавзандамба хутагтад зориулан байгуулсан орд өргөө нь яваандаа томорсоор гагц шашны төв бус, улс төрийн төв болон хувирчээ. Өргөөг анх 1639 онд хэрхэн байгуулсан тухай сурвалж бичигт ингэж өгүүлдэг.

	«... Богд Жавзандамбын гэгээнтнийг 5 сүүдэртэй байхад халхын газрын 7 хошуу халхчууд бүгдээрээ анх залж Ширээт цагаан нуур хэмээх газар гэгээн цол өргөөд, шар бөсийн хот өргөж ширээнд суулгаж эрхэмлэн тахив. Энэ жил дор... олон газраас өвөр өврийн тайж албатаас гаргаж тусгай лам хар шавийг гаргаж байгуулж өгөв» хэмээн сурвалж бичигт гардаг.

	Ер нь монголчууд эрт дээр үеэс ноёд эзний ордыг өргөө хэмээн нэрийдэж байсан бөгөөд тэр цагт Богдын суух орон байрыг нийтэд нь «Хутагтын өргөө» гэж нэрлэж байв.

	Энэ үес Орос улс монголчуудтай харилцах болж Өргөө хэмээх нэрийг бичиг судартаа тэмдэглэн, өөрийн хэлний эрхээр монголын «ө»-г «у» болгон дуудаж «Хутуктийская Урга» гэх болсон нь, өрнө зүгт тархан, «Урга» гэдэг нэр үүсжээ. Өргөө нь эхэн үедээ таван хөлт их гэр, аймгуудын гэр (дуган), сан жас, бурхан тахил номын гэрээс бүрдэж байлаа. Өргөөний газар халхын олон ноёд хувилгаад үе үе цугларан, «Бат оршил» өргөн чуулган чуулж, наадам нааддаг болсноор өргөөний алдар нь монгол даяар түгж, хятад, орос, төвөдөд нэрлэгтэй болжээ. Өргөө нь байршихдаа хаан, тэргүүлэгчээ тойрон буудалладаг эртний монголын заншлыг даган, хутагтын өргөө, хурал номын газар их дуганаа тойрон лам хуврагийн байр үүсэж, тэр нь томорсоор хэдэн давхар тойрог болон түүнээ «Хүрээ» гэдэг болсон байна.

	Ийнхүү Өргөө нь Хүрээ болсон цаг бол 1706 оны үеэс бөгөөд Цэцэрлэгийн Эрдэнэ толгой гэдэг газар Батцагаан буюу Рибогэжиган-даншадублин хэмээх их дуганыг, дараа нь аймгуудын дуганыг нэмж байгуулжээ. 1707 онд хүрээний хэргийг шийтгэх лам хар шавь нар бүгдийг захирах Шанзодбыг байгуулан тамга олгов. Чингэснээр хүрээ нь монгол дахь бусад олон хийдээс ялгаран товойж «Их Хүрээ» хэмээн алдаршиж, түүнийг хятадууд «Да күлүн», төвөд нар «Хүрээ-чинмо» гэх болжээ. Хүрээ ингэж өргөжиж байсан боловч бас л нүүсээр байлаа. 1719-1779 онуудад 21 удаа нүүж, 1778 онд одоогийн байгаа нутагт ирж суурьшсанаар хүрээний түүхийн суурин үе эхэлжээ. Хүрээ буусан энэ нутаг бол «Тунгалаг Туулын хөвөө, сэрүүн Сэлбийн дэнж, хүн чулууны хонхор» нэрт газар юм. Ингээд Их Хүрээ өргөжин, шинэ шинэ сүм дуган олныг байгуулсан байна. 1772 онд Их хүрээ нь 13 аймагтай байсан бол 1795 онд 27, 1903 онд 30 аймагтай болжээ. Түүнчлэн буддын шашны олон ёсыг судлан, эргэл мөргөл явуулах дацангууд үүсэж, тэр дундаас буддын гол ухааныг судлах тусгай сургууль - Гандантэгчэнлин буюу Төгс баясгалант их хөлгөний хийд 1838 оны үед буй болов. Энэ үеэс Хүрээ 30 аймаг, 10 дацан хэмээн алдаршжээ. Их хүрээ нь Зүүн хүрээ, Гандан, баруун зүүн дамнуурчин (XIX зууны II хагаст үүссэн), Харчуулын хороо, Консулын дэнж (1860 оны үеэс), Наймаа хот хэмээх хэдэн хэсгээс бүрдэх болов. Хүрээ нь бас дорно дахины болон монголын уран барилгын гайхамшигт дурсгалыг цогцлуулсан газар боллоо. Хүрээний дуган сүмийн барилга нь хятад-төвөд, төвөд-монгол, хятад-төвөд-монгол маягийн жишээ болж байлаа. Нөгөө талаар Хүрээ нь халх монголын шарын шашны төв, манж гүрнээс монголыг захирах засаг захиргааны гол газар, зам харилцаа, худалдааны гол зангилаа байсан бөгөөд бас монголын үндэсний эрх чөлөөний төлөө тэмцэгчдийн хуран цугларах төв газар нь болсон байна.

	Монголын ард түмний үндэсний эрх чөлөөний тэмцлийн үрээр 1911 онд Богд хаант монгол улс үүсэхэд монгол орны улс төр, эдийн засаг, шашин соёлын төв нь Их хүрээ болж, 1911 оны 12 дугаар сарын 16-аас эхлэн Хүрээ нь Монгол улсын «Нийслэл Хүрээ» хэмээгджээ. Нийслэл хүрээнд монголын хаан Жавзандамба хутагтын орд харш, төрийн яамд, дөрвөн аймгийн жасаа, төрийн бусад байгууллагууд оршиж байсны дээр шашин төр, цэргийн зүтгэлтний төвлөсөн газар, монголын эдийн засаг худалдааны зангилаа газар, империалист улсуудын өрсөлдөөний нэгэн талбар нь Нийслэл хүрээ болжээ.

	Нийслэл хүрээ нь улс орноо шинэчлэн хөгжүүлэхийг эрмэлзсэн дэвшилт үзэл санааны төв, монголын ард түмний эрх чөлөөний төлөө тэмцэгч хувьсгалчдын нэгдэн төвлөрөх газар, тэдний үйлсийг жолоодогч МАХН байгуулагдах анхны өлгий нутаг болжээ.

	Ингээд эзэрхэг түрэмгий ба феодалыг эсэргүүцсэн монгол ардын хувьсгал ялж, 1921 оны долоодугаар сарын 6-наас эхлэн хувьсгалын туг Хүрээнээ үүрд мандан, хувьсгалт шинэ монгол улсын төв нь сайх хот болж, нийслэлийн хүн ард феодалын дарлалаас ангижирч ардчилсан хотын иргэн болов.

	Эрх чөлөөгөө байлдан олж, жаргалант амьдралаа цогцлуулсан монголын ард түмэн өлгий хотоо хувьсгалт монгол улсын хууль ёсны нийслэл болгон тунхаглалаа. 1924 онд хуралдсан Улсын анхдугаар их хурлаас үндсэн хууль батлахад, аравдугаар сарын 20-ны өдрийн 14-р хуралдаанаас Нийслэл хүрээг «БНМАУ-ын Нийслэл хот» хэмээн зарлаж, дорно дахинаа ардын хувьсгалын ач нөлөөг дэлгэрүүлэхийн бэлэг тэмдэг болгон «улаан» хэмээж, монголын ард түмний олон үеийн баатарлаг тэмцлийн төв ялгуулсан хувьсгалын сүр сүлд, хэзээ ч унтарч мөхөшгүй ариун голомт нь гэснээр «Баатар хот» хэмээн нэрийдэж тэрхүү шинэ алдар нь орчлон даяар дуурьсжээ. Ингэж монгол улсын нийслэл үүсэн хөгжиж иржээ. 

	Монголын эртний нийслэл Хар хорин хот Монголчуудын улс төрийн түүхэнд 400 гаруй жил (XIII— XVII зуун) гол үүрэг гүйцэтгэсэн бөгөөд эхний 50-аад жилд (1220-1260-аад онд) Монголын их гүрний төв нийслэл, дараах 100 жилд монголын Юань улсын Хархорум мужийн төв байгаад түүнээс хойших 200 гаруй жил (1370-1586) Ар Юань улс, Зүүн монголын төв хот байгаад XVII зууны сүүлчээс Эрдэнэ зуу гэгдэн Халх монголын төв (1586-1691) болж явсаар монгол орон манж улсад эзлэгдэх үед нөлөө холбогдол нь буурчээ.

	Орчин үеийн монголын нийслэл Улаанбаатар хот нь 340-өөд жилийн түүхтэй бөгөөд түүнээс эхний 140- өөд жил (1639-1778) Хангай, Хэнтийн нуруу, Орхон, Туул, Хараа голын сав газраар нүүдэллэн явсаар одоогийнхоо нутагт буудаллан 200 жил (1778 оноос хойш) болоход 150 жилд нь (1778-1911 онд) манж улсын харьяат Халх монгол төв, сүүлийн 60 гаруй жил (1911 оноос хойш) тусгаар тогтносон Монгол улсын нийслэл болжээ. Чингэхдээ 1639-1706 онд Өргөө, 1706-1778 онд Их Хүрээ, 1911-1924 онд Нийслэл Хүрээ, 1924 оноос Улаанбаатар хэмээн нэрлэгдэж, түүхийн их замыг туулахад тус хотын сүүлийн 50 жилийн түүх бол урьд үеийнхээс нь онцгой өвөрмөц, хөгжин дэвшиж, хувьсан шинэчлэгдсэн агуу их өөрчлөлтийн түүх нь юм. Энэ бол тус хот ардын эрхт бүгд найрамдах засагтай, социалист монгол улсын төв нийслэл болсон үе нь билээ.

	Улаанбаатар хотод манай нам улсын байгууллагууд төвлөрөн, орчин үеийн техникээр тоноглогдсон үйлдвэрүүд, тээвэр холбоо, соёл урлаг, шинжлэх ухааны газрууд цогцлон байна. Тус хотод ЗХУ-ын сэтгэл харамгүй тусламжаар орчин үеийн шинэ сайхан барилгууд сүндэрлэн босож, гоёмсог гудамж талбай, цэцэрлэг нь зүйл зүйлээр алаглан байна.

	Манай нийслэлийн өнгө жавхаа, сүр хүч нь өдрөөс өдөрт бадран, хүн ардын нь аж байдал, соёлын хэмжээ улам бүр дээшилж байна. Өнөөдөр Ази, Европыг холбосон агаарын болон төмөр замаар дэлхийн олон айлчин гийчин, аянчин, жуулчин Улаанбаатар хотноо ирж манай нийслэлийн орчин үеийн хөгжил эртний түүх дурсгалтай нь танилцаж байна.

	Ийнхүү Улаанбаатар бол БНМАУ-ын төрөлх нийслэл, монгол эх орны зүрх, Ази дахины алдар цуутай хот болжээ. Тэгээд монгол хүн эх нийслэлийнхээ тухай 

	 

	«Сайхан эх орноо тэтгэгч булаг болсон

	Саруул их үе өөд зүтгэгч хүлэг болсон

	Улаанбаатар хот минь хүч чадлаа эрчлээд

	Улс монгол орныхоо зүрх болон цохилж байна»

	 

	хэмээн магтан дуулж байна.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Заметки

		[←1]
	 Төрийн ордонд юм уу албаны их газар мандуулах далбаа нь хүрээтэйгээ 105x280 см, дэвсгэр нь 70x210, бага албан газар энгийн айлд мандуулах нь хүрээтэйгээ 50x60, дэвсгэр нь 30x30 хэмжээтэй байна.




	[←2]
	 Бадамлянхуа нь ариуны бэлгэдэл, соёмбо нь тусгаар тогтнолын бэлгэдэл, нийлээд төр шашныг ариунаар мандуулна гэсэн утгатай.




	[←3]
	 «Э» нь билэг «БАМ» нь арга хэмээх ойлголтыг бэлгэдсэн бөгөөд арга билэг буюу эрдэм ажлаа хослуулан гайхамшгийг олно гэсэн утгатай.




	[←4]
	 Төр улс, хүн иргэний үйлсийг бүтээх утгатай ном.




	[←5]
	 Тугийн хэлний урт нь 2 тохой 2 ямх 4 хувь (108 см) өргөн нь 2 ямх 4 хувь (8 см) байх.




	[←6]
	 Тугийн иш нь дээрээ хөх өнгийн даруулгатай, улаан өнгийн хялгас утсан залаатай, жад нь гилбэр догтой байсны дээр жадыг 1 тохой 2 ямх (56 см) урттай хийн, алтадсан дугуй сууринд суулгасан байдаг. Харин иш модны урт нь энхжиний үед 15 тохой, 3 ямх (760 см) байх ёстой болно.

